1 Akorinto 7:1

“Koma za izi munalembazi; kuli bwino kwa munthu kusakhudza mkazi.”
Kumayambirira kunoku kufikira mapeto a mutu uwu, Paulo amafotokoza kwambiri za banja ndi chiwerewere pakati pa mkazi ndi mwamuna.  

Tingazindikire kuti ngati wina afuna malangizo za banja kapena chiwerewere, sakufunika kufunsa anthu a dziko lapansi.  Afunse mbusa wa mpingo, chifukwa akhale wokhoza kukuonetsani inu kuchokera ku Baibulo zimene muchite.  

Anthu ena anamulembera Paulo za nkhani iyi, za kukhudza ngati kudzakhala bwino kukhudza mkazi popanda kukwatirana naye poyamba.  Ena amaphunzitsa kunoko kuti “kukhudza” uku kumatanthauza “dama” chifukwa mu ndime 2, Paulo anatchula kuti mupewe madama.  Koma mukumbukire kuti dama lili lonse linayamba pakukhudza wina wake.  Chifukwa chake mukhale wochenjera kwambiri.  Ngati ena afuna kugwira manja, ineyo, sindikuganiza kuti ndi chinthu chachikuru.  Koma, chabwino kwambiri ndi choti mupewe kukhudza kuli konse mpaka mwakwatirana naye.  

1 Akorinto 7:2
“Koma chifukwa cha madama munthu yense akhale naye mkazi wa iye yekha, ndi mkazi yense akhale naye mwamuna wa iye yekha.”
Tsono, Paulo anapereka chifukwa chimodzi chakukwatira choti mupewe madama.  Inde, mukufunika kukondana musanakwatirane, koma musapitilize popanda mkazi ngati mwadziwa kuti simungapitirire popanda madama.  Muyambe kufunafuna mkazi.  Chonde mvetsetsani apa kuti musakwatirane m’nthawi yochepa kuti mungagonane mkazi wina kudzikhutitsa nokha!  Baibulo limati mu 1 Akorinto 14:40, “Koma zonse zichitike koyenera ndi kolongosoka.”
Ndiponso, ndime 2 imapereka chitsimikizo cholimba kwambiri za mitala.  Mu Chipangano Chatsopano, munthu ali yense akhale ndi munthu m’modzi m’banja (mkazi kapena mwamuna).  Kristu ndi chitsanzo chathu.  Yesu Kristu adzakhala ndi mkazi m’modzi, Eklesia kapena mpingo, choncho munthu ali yense mu Chipangano Chatsopano akhalenso ndi mkazi m’modzi.  Yesu Kristu anaperekanso chitsimikizo china za nkhaniyi mu Mateyu 19:4-8.  Tingazindikire apo kuti pachiyambi, Mulungu anafuna mwamuna m’modzi ndi mkazi m’modzi kusiya makoro awo ndipo kukwatirana kuti akhale thupi limodzi, osati matupi awiri kapena atatu!  Mu Chipangano Chakale, anatenga akazi ambiri chifukwa cha kuuma mtima kwawo, osati chifukwa chinali chifuniro cha Mulungu.

1 Akorinto 7:3
“Mwamunayo apereke kwa mkazi mangawa ace; koma modzimodzinso mkazi kwa mwamuna.”

Mkazi ndi mwamuna ali yense angayembekezere zinthu zina chifukwa ali mbali ya banja.  Ayembekezere ulemu, thandizo, mau okoma, chakudya, kuchapa zobvala, kugula zobvala, ndiponso tisaiwale chiwerewere.  Makamaka, chifukwa cha nkhani ya Paulo mu gawo ili, tingazindikire kuti Paulo akunena kuti mkazi amakongola thupi lake kwa mwamuna wake, chimodzimodzi mwamuna amayenera kupereka thupi lake kwa mkazi wake kuti akhale wokhutitsidwa.

1 Akorinto 7:4
“Mkazi alibe ulamuliro wa pa thupi lace la iye yekha, koma mwamuna ndiye; koma momwemonso mwamuna alibe ulamuliro wa pa thupi la iye yekha, koma mkazi ndiye.”
Pakuwerenga ndimeyi, ndi pofunikira kukumbikira chikondi ndi chiyani?  Chikondi chimachitika pamene mumaika wina wake patsogolo pa inu.  Musanaganize za zilakolako zanu, mumaganiza za zilakolako za munthu winayo.  Ngati mumakonda mkazi kapena mwamuna wanu, ndi kuti mudziyika zilakolako zake kutsogolo kwa zilakolako zanu.  Ngati afuna kuchita chinthu ndi inuyo, muchite.  Tsopano, ndiyenera kutchula kuti pali nthawi zapadera.  

1 Petro 3:7 imatifotokozera kuti mwamuna akhale ndi mkazi wake monga mwa chidziwitso.  Musapangitse mkazi wanu kuchita chinthu chachilendo pokhapokha ali wofuna.  Ngati akudwala, musamukanke.  Ndiponso, musamfunse iye kuchita chinthu choipa.  Amuna ena afuna akazi awiri m’nthawi yomweyo.  Chimenecho ndi tchimo, choncho musaganize ndiponso musamufunse mkazi wanu kuchita motero.

Mabanja ambiri amakhala ndi mavuto chifukwa cha ndime 4.  Wina wake akhala wosakhutitsidwa.  Amanena kuti mkazi kapena mwamuna wanga samakhutitsa ine, chifukwa chake ndimpeza wina wake.  Kodi akuchimwa ngati wapeza wina wake?  Inde, kwambiri!  Koma, musaiwale kuti wina amene analikulamulira thupi la iye yekha popanda kugawira ndi mkazi kapena mwamuna wake ANAPANGITSA winayo kupeza munthu wosiyana.  Mungapewe mavuto ambiri m’banja ngati muyesa zonse zimene mungazichite kuti mukhutitse ndi kukondweretsa mkazi kapena mwamuna wanu.

1 Akorinto 7:5
“Musakanizane, koma ndi kubvomerezana kwanu ndiko, kwa nthawi, kuti mukadzipereke kwa kupemphera, nimukakhalenso pamodzi, kuti Satana angakuyeseni, chifukwa cha kusadziletsa kwanu.”
Satana amafuna kuononga banja lanu kwambiri.  Nthawi zambiri, amagwilitsa ntchito chiwerewere pakati pa anthu awiri kuwaononga iwo.  Paulo amatiuza kuti ngati ndinu wokwatira, ngati mufuna kupewa mkazi kapena mwamuna wanu kwa nthawi yina, poyamba mukhambirane naye kuti mungabvomerezane kuti chidzakhala chochitika chabwino kupemphera ndi kusala kudya nthawi yinayo.  Ngati mufuna kukhala mbusa, mwina mukuganiza kuti musale kudya.  Inde zoona, KOMA musaiwale za mkazi wanu.  Mu nthawi imene mukusala kudya, musatenge nthawi ndi mkazi wanu.  Ngati wokwatira, muli ndi udindo wakusamalira mkazi wanu (vss. 32-33), choncho muyenera kuganizira iye musanasale kudya nthawi yaitali.  Mudzifunse nokha, ngati ndisala kudya nthawi yaitali, mkazi wanga adzakhumudwa?  Mutabvomerezana wina ndi mzake, kenako mukhale womasuka.  Koma, mbusa wokwatira sangaiwale za banja lake chifukwa cha utumiki.

 1 Akorinto 7:6

“Koma ichi ndinena monga mwa kulola, si monga mwa kulamulira.”
Pamene Paulo anaphunzitsa za banja, nthawi zina anapereka malangizo ake chifukwa Ambuye sanamufotokozere zonse za banja kwa iye.  Nthawi zina pamene Yesu Kristu anali pa dziko lapansi, analankhula za banja.  Koma, sanapereka malamulo ambiri amene amakhudza banja.  Choncho, pamene Paulo anayankha mafunso a Akristuwo, anapereka malangizo ake basi.  Chifukwa cha ichi, anthu ena amanena kuti mau onse akupezeka m’Baibulo sali ouziridwa.  Koma, 2 Timoteo 3:16 limati, “Lemba lili lonse adaliuzira Mulungu…”  

Mvetsetsani apapa kuti ngakhale Paulo anapereka malangizo ake, Mulungu anagwilitsabe ntchito mau ake atalemba amenewo.  Ngati Mulungu afuna kupanga mau ena kukhala malembo, Mulungu ayenera kuuzira m’mau amenewo atalembedwa.  M’menemo, malangizo a Paulo anakhala mau a Mulungu…chifukwa Mulungu anauziramo.  

Ndiponso, mukumbukire kuti pamene Paulo anapereka malangizo ake za banja, sanalankhule chili chonse chimene chimatsutsana ndi ndime zina za Baibulo.  Paulo analankhula monga mwa utsogoleri wa Mzimu Woyera (vs.40).

1 Akorinto 7:7
“Koma mwenzi anthu onse akadakhala monga momwe ndiri ine ndekha.  Koma munthu yense ali nayo mphatso yace ya iye yekha kwa Mulungu, wina chakuti, wina chakuti.”
Paulo anaganiza kuti onse akadakhala monga iye, ndi kuti popanda mkazi.  Koma, m’nthawi yomweyo, anazindikira osati onse angakhale opanda mkazi.  Ife tonse tikhale monga mwa mphatso imene Mulungu anapatsa ali yense wa ife.  Kumbukirani kuti ife tonse tili ndi mphatso zosiyana-siyana.  Ena analandira mphatso yochokera kwa Mulungu pamene anapeza mkazi wawo (Miyambo 12:4, 18:22, 19:14).  Ena analandira mphatso imene ingapangitse iwo kukhala opanda mkazi ndiponso mu nthawi yomweyo kusakhala ovutidwa ndi mayesero a dama.    

Yesu anatchula mphatsoyi mu Mateyu 19:11-12.  

1 Akorinto 7:8
“Koma ndinena kwa osakwatira, ndi kwa akazi amasiye, kuti kuli bwino kwa iwo ngati akhala monganso ine.”

Mungazindikire momveka kwambiri kuchokera ku ndimeyi kuti Paulo anali wosakwatira.  Anthu ena amaphunzitsa kuti anali ndi mkazi, koma alibe chitsimikizo cha mphamvu.  Amanena kuti Paulo anali membala wa Sanhedrin chifukwa cha Machitidwe 26:10.  Mu ndimeyo, Paulo anapereka mau ake kuti Akristu aphedwe asanapulumutsidwa Paulo.  Chifukwa anakhoza kupereka chisankho chake mu chochitika chimenecho, anthu ena amakhulupirira kuti anali mbali ya Sanhedrin.  (Sanhedrin anali gulu la akuru achiYuda amene anazenga milandu.)  

Tsopano, ngati wina afuna kukhala membala wa Sanhedrin, ayenera kukhala ndi mkazi ndi ana.  Chifukwa chake, anthu ena amakhulupirira kuti Paulo anali ndi mkazi.  Koma, mukumbukire kuti ngati mufuna kupeza choonadi za chinthu chozama, musayambe ndi ndime zosamveka.  Yambani ndi ndime zomveka kwambiri.  Palibe chikaiko mu 1 Akor 7:7-8 kuti Paulo analibe mkazi.  Choncho, tingadziwe kuti Paulo sanali membala wa Sanhedrin, koma anangopereka mau ake pamene anthu ena anafuna kupha Akristu asanapulumutsidwe basi.  

Paulo ananena kuti osakwatira ndi akazi amasiye akhale osakwatira chifukwa m’njirayo, akadakhala okhoza kutumikira Ambuye popanda chisokonezo (vs.32).
1 Akorinto 7:9
“Koma ngati sadziwa kudziletsa, akwatitsidwe; pakuti nkwabwino kukwatira koposa kutentha mtima.”
Tsopano, Paulo akubvomera kuti anthu onse sanakhale opanda mkazi kapena mwamuna.  Anthu ena ngati akadayesa kukhala opanda mkazi kapena mwamuna akadatentha mu chilakolako chawo.  Mu Chichewa, Baibulo limati, “kutentha mtima…”, koma mu Chizungu, limati, “kutentha…” basi.  Monga mwa Aroma 1:27, anthu amene alibe akazi kapena amuna angatenthe mu chilakolako.  Chilakolakocho chingatenthe kwambiri m’kati mwa munthu monga moto.  Ndi kuti chilakolako cha chiwerewere chili monga moto mu Baibulo…(Miyambo 6:27-29, Yobu 31:9-12).

1 Akorinto 7:10
“Koma okwatitsidwawo ndiwalamulira, si ine ai, koma Ambuye, kuti mkazi asasiye mwamuna.”
Apapa, Paulo akulankhula monga mwa chiphunzitso cha Yesu Kristu.  Pamene Yesu anali pansi pano, anapanga mfundoyi kukhala yomveka kwambiri kuti awiri asalekanitsidwe, kupatula chifukwa cha chigololo.  Tsono, mungazindikire nthawi zina Paulo anangopereka malangizo ake basi, ndiponso mu nthawi zina zake, anapereka malamulo a Yesu Kristu.

1 Akorinto 7:11
“Komanso ngati amsiya akhale osakwatiwa, kapena ayanjanitsidwenso ndi mwamunayo, ndipo mwamuna asalekane naye mkazi.”
Ndi chofunikira kuzindikira apa kuti Paulo akufotokoza za banja la anthu awiri amene ali opulumutsidwa, mu ndime 10-11.  Pakuyamba mu ndime 12 kufikira 16, Paulo amakamba za banja limene lili ndi wopulumutsidwa m’modzi ndi wosochera m’modzi.  

Pakufotokoza za anthu awiri okwatira amene ali opulumutsidwa, asalekane.  Akhale pamodzi nthawi zonse.  Koma, Paulo anazindikira kuti nthawi zina, mavuto amachitika pakati pa awiri, chifukwa chake analemba kuti m’modzi angamusiye wina. Koma, zindikirani kuti asalekane, koma atenga nthawi yakukonza zonse pakati pa iwowo.  Ngati mkazi afuna kusiya nthawi yochepa, mwamuna asalekane naye chifukwa cha chimenecho.  Ndiponso, mkazi asakhale wopenga pakusiya nthawi ili yonse chinthu chaching’ono chimachitika.  

Tsono, mu ndime 10, lamulo limapezeka.  Muyese kwambiri kutsatira langizo limenelo.  Koma, ngati mukhale ndi chochitika chapadera, musiya winayo mongoyembekezerere, koma nthawiyo itapita, muyanjanitsidwanso.

1 Akorinto 7:12-13
“Koma kwa otsalawo, ndinena ine, si Ambuye, Ngati mbale wina ali naye mkazi wosakhulupira, ndipo iye abvomera mtima kukhala naye pamodzi, asalekane naye.  Ndipo mkazi amene ali naye mwamuna wosakhulupira, nabvomera mtima iye kukhala naye pamodzi, asalekane naye mwamunayo.”

Poyamba, tipange ichi chomveka kuti wopulumutsidwa asakwatirane ndi wosakhulupira (2 Akor 6:14).  Koma nthawi zina, osokera awiri anakwatirana kale, kenaka, m’modzi wa iwo anapulumutsidwa.  M’zochitika zimenezo, wokhulupira apereke umboni wabwino pakukhala ndi mkazi kapena mwamuna wake pokhapokha wosakhulupira safuna kukhala naye.  Ngati safuna kukhala, mugwilitse ntchito ndime 15.

1 Akorinto 7:14
“Pakuti mwamuna wosakhulupirayo ayeretsedwa mwa mkaziyo, ndi mkazi wosakhulupira ayeretsedwa mwa mbaleyo; ngati sukukadatero, ana anu akadakhala osakonzeka, koma tsopano akhala oyera.”
Ndimeyi imakhudza mabanja amene ali ndi wosokera m’modzi ndi wopulumutsidwa m’modzi.  Paulo akunena kuti wopulumutsidwayo angayeretse banja limenelo.  Tikhale osamalira apapa chifukwa Baibulo silimanena kuti MULUNGU amayeretsa banja chifukwa cha wopulumutsidwa m’modziyo.  Koma, wopulumutsidwa amayeretsa banja.  Bwanji?  Chifukwa cha chipulumutso chake, adzafuna kuchita bwino ndi zolungama mu nyumba yake.  Sadzachimwa monga osokera.  Adzasunga zinthu za dziko lapansi kutali kwambiri kuchokera ku nyumba yake.  Sadzalola zonyansa kuchitika pamaso pake.  M’menemo, ana awo adzaleredwa m’malo oyera, tsono Paulo analemba kuti “akhala oyera”.  

1 Akorinto 7:15
“Koma ngati wosakhulupirayo achoka, achoke.  M’mirandu yotere samangidwa ukapolo mbaleyo, kapena mlongoyo.  Koma Mulungu watiitana ife mu mtendere.”

Mu chochitika cha wopulumutsidwa m’modzi ndi wosakhulupira m’modzi, kulekanitsa kungabvomerezedwe ndi Mulungu ndiponso ndi mpingo ngati wosakhulupira afuna kuchoka.  Tsopano, wokhulupira ayese kuchita zonse zimene angazichite zoti wosakhulupira asachoke popanda kutsutsana ndi Baibulo.  Koma, mutachita zonse m’mphamvu yanu, mutapemphera kwambiri, ngati akufunabe kuchoka, angachoke.  Wopulumutsidwayo sadzadzuzulidwa m’chochitika chotero.  

Pa mapeto pa ndimeyi, Paulo ananena kuti Mulungu anatiitana ife KU mtendere, osati MU mtendere.  Chosiyana chilipo chifukwa ngati tinaitanidwa mu mtendere, ndi kuti mtendere ulipo, tingapezeke m’kati mwa mtenderewo.  Koma, ifeyo tinaitanidwa ku mtendere.  Kukutanthauza kuti tiyenera kugwira ntchito kuti tisunge mtenderewo m’moyo mwathu.  Ngati Akristu, tisamenye mwathupi ndi ochimwa za zinthu zauzimu!!!  Tinaitanidwa KU mtendere.  Ngati wosakhulupira afuna kuchoka, musamenye iye chifukwa afuna kuchita chotero.  Munene, pepani, ndayesa, muyende bwino!

1 Akorinto 7:16
“Pakuti udziwa bwanji mkazi iwe, ngati udzapulumutsa mwamunayo? kapena udziwa bwanji, mwamuna iwe, ngati udzapulumutsa mkazi?”
Ndinalikufotokoza kuti wokhulupira ali ndi udindo wakukhala ndi umboni wabwino pamaso pa wosakhulupirayo chifukwa mwina moyo wabwino wake udzakopetsa wosokerayo kuti apulumutsidwe.  Mungawerenge ndime yofanana mu 1 Petro 3:1.

* Nthawi imodzi kalekale, ndinalankhula ndi wokhalamba kwambiri amene anali ndi zaka 72, mwamuna.  Ndinamfunsa iye ngati ali wopulumutsidwa.  Anandifotokozera kuti anapulumtsidwa m’nthawi imene anali ndi zaka 67.  Anali ndi mkazi, koma anakwatira iye kalekale.  M’nthawi imeneyo, analikukhala okwatira zosachepera zaka 50.  Anandiuza kuti mkazi wake anamupempherera iye zaka 47 asanapulumutsidwa.  Lamulungu lililonse anaitana iye kupita ku tchalitchi naye, koma mwamunayo anakana nthawi zonse.  Kenaka, panali tsiku limodzi limene zonse zinakhala zomveka kwa iye, tsono analandira Yesu Kristu chifukwa anazindikira chimene mkazi wake ali nacho ndi cheni cheni.  

1 Akorinto 7:17
“Koma, monga Ambuye wagawira kwa yense, monga Mulungu waitana yense, momwemo ayende.”
Paulo analikufotokoza za banja ndi zimene zimayenda ndi mabanja.  Akufotokoza apa kuti ngati wina anapulumutsidwa m’nthawi imene ali naye mkazi, ayende momwemo.  Asayese kusintha chochitika chake.

Ife tonse, tili ndi mphatso zosiyana.  Ena ali ndi mphamvu yokwanira yakukhala opanda mkazi.  Ngati muli nayo mphamvu imeneyo, muyende momwemo.  Ngati muli ndi mphatso yakulalikira, lalikirani m’mphamvu imeneyo.

Paulo anatchula kuti Ambuye amagawira kwa yense…ichichi chimayenda pamodzi ndi 1 Akor 12:4-11, makamaka vs.11.  Mfundo yomweyo ingapezeke m’Aroma 12:3.
 1 Akorinto 7:18-19
“Kodi waitanidwa wina wodulidwa?  Asakhale wosadulidwa.  Kodi waitanidwa wina wosadulidwa?  Asadulidwe.  Mdulidwe ulibe kanthu, ndi kusadulidwa kulibe kanthu, koma kusunga kwa malamulo a Mulungu.”
Mungazindikire kuti Paulo sakulankhula za zinthu zathupi chifukwa analemba wodulidwa asakhale wosadulidwa.  Chimenecho sichingchitike m’thupi.  Mutadulidwa, simungasinthe chimenecho!  Mu vs.19, Paulo anafotokoza chimene anatanthauza za kudulidwa ndi kusadulidwa.  Pamene Paulo ananena “kudulidwa”, anatanthauza “kusunga malamulo”, monga Ayuda.  Pamene ananena “kusadulidwa”, anatanthauza “kusasunga malamulo”, monga Amitundu.

(Aef 2:11) Mungazindikire kuti kusadulidwa ndi mdulidwe zimafotokoza mitundu iwiri ya anthu.  

Ngati wina m’Chipangano Chakale anafuna kukhala Myuda, poyamba anayenera kudulidwa.  Atadulidwa, anayenera kusunga malamulo achiYuda.  Tsono, mu ndime 18, Paulo akufotokoza kuti ngati Myuda wina wapulumutsidwa, apitilize kusunga malamulo, kosati kuti adzisunge opulumutsidwa, koma ngati umboni wabwino.  Ngati wamitundu wapulumutsidwa, asayambe kusunga malamulo monga Ayuda.  Anthu ambiri m’buku la Machitidwe anayesa kuphunzitsa choncho, koma atumwi anasankha kuti amitundu samafunika kuwasunga malamulowo (Mach 15:1-11, 19-21, 28-29).

Mungazindikire kuti Ayuda opulumutsidwa sanafunike malamulo ena kuti angakhale ndi umboni wabwino.  Ngati anafuna kuonetsa osochera umboni wabwino, anatha kusungabe malamulo a Mose.  OSATI kusunga chipulumutso, koma kukhala ndi moyo woyera pamaso pa anthu!  Koma kumbukirani kuti amitundu analibe kanthu m’Chipangano Chakale…analibe malamulo.  Tsono, atapulumutsidwa, sanafunika kusunga malamulo kuti apulumutsidwebe, koma anafunika kutsatira malangizo a atumwi ndi Mzimu Woyera kuti apereke umboni wabwino!  Monga Machitidwe 15:29 ikuti, “ngati mudzisungitsa pa zimenezi, mudzachita bwino.” (kuchokera ku Chizungu).

1 Akorinto 7:20
“Yense akhale m’maitanidwe m’mene anaitanidwamo.”
Mu ndime zimene zikubwera m’mutu uwu, Paulo anafotokoza za maitanidwe osiyana-siyana.  

1) Okwatira/Osakwatira-(vs.27) Ena anakwatirana asanapulumutsidwe, asayese kumasuka.  Ngati analibe mkazi asanapulumutsidwa, sakufunika kupeza mkazi chifukwa afuna kutumikira Kristu.  Ena amaganiza kuti amafunika mkazi kuti achite utumiki wa Mulungu, si choncho.  Mukufunika mkazi ngati simungathe kudzilamulira nokha! 

2) Odulidwa/Osadulidwa-(vs.18) Ayuda ndi Amitundu ali ndi zinthu zosiyana zimene akufunika kutsatira atapulumutsidwa…taona zimenezi m’ndime 18-19.  

3) Akapolo/Afulu-(vs.21) Mu chochitika chili chonse, mungatumikire Kristu bwino bwino, ngati muchita zonse kwa Ambuye ndi mtima wanu wonse.  

1 Akorinto 7:21
“Kodi unaitanidwa uli kapolo?  Usasamalako; koma ngati ukhozanso kukhala mfulu, chita nako ndiko.”
Paulo akunena kuti ngati mukhoza kupanga chochitika chanu chabwino choposa nthawi ino, masukani.  Ngati muli ndi ntchito tsopano, koma mungakhale ndi mwayi wakukhala ndi malonda anu a inu nokha kuti mungakhale ndi nthawi yambiri yakutumikira, gwilitsani ntchito mwayi wanu!  Koma, ngati mulibe mwayi umenewo, musavutike, musakhumudwe.  Mungatumikirebe Mulungu pakugwira ntchito yanu ndi mtima wanu wonse.
(Akol 3:22-24)  Ambiri amaganiza kuti chifukwa ali ndi ntchito, sangathe kutumikira monga wina amene alibe ntchito.  Iai.  Abusa ambiri opanda ntchito samatumukira mokhulupirika kwa Ambuye.  Ali aulesi kwambiri.  Koma, ngati wina amene ali ndi ntchito adzagwira ntchito yake mwachangu mokhulupirika kwa Ambuye kosati kwa anthu, adzalandira mphotho ya cholowa kumwamba kuchokera kwa Ambuye.  

Ambuye adzaweruza inu monga m’mene munagwilitsira ntchtio mwayi wanu, posatengera kuti munali mu utumiki kapena munali ndi ntchito.

1 Akorinto 7:22
“Pakuti iye amene anaitanidwa mwa Ambuye, pokhala ali kapolo, ali mfulu ya Ambuye: momwemonso woitanidwayo, pokhala ali mfulu, ali kapolo wa Kristu.”
Paulo akulimbikitsa Akristu amene amamva monga sangatumikire Mulungu chifukwa cha ntchito yawo.  Angathe kwambiri chifukwa mwa Kristu, ali mfulu.  Ndiponso mu ndimeyi, Paulo akuchenjeza afulu athupi kuti sangachite chili chonse chimene amachifuna chifukwa iwonso ali ndi Ambuye, ndiye Kristu.  

Ngati mishoneri, tilibe bwana amene amandilamulira ine.  Ndi kuti, ndipanga ndondomeko ya ine ndekha.  Palibe wina amene amandiyesa ine.  Palibe wina amene angachotse ntchito yanga…pa dziko lapansi.  Ineyo, ndili ndi udindo, tsiku ndi tsiku, kufunsa Mulungu za zimene afuna ine kuchita.  Monga Paulo anapemphera, ndipemphera tsiku lili lonse, “Mundifuna ine kuchita chiyani?” (Mach 9:6…koma zachotsedwa m’baibulo la Chichewa.)

1 Akorinto 7:23
“Munagulidwa ndi mtengo wace; musakhale akapolo a anthu.”  

Tingakamirana kale za mtengo umene unaperekedwa kwa ife.  Mtengowo unali mwazi wa Yesu Kristu (1 Akor 6:20, Mach 20:28).  Tsono, chifukwa Yesu anapereka mtengo wapatalidi kwa inu, kodi akulandira chiyani chifukwa cha kugula kwake (investment yake).  Akupindula bwanji?  Ngati muika ndalama zina m’chinthu china, ndi kuti mufuna kupindulitsidwa m’njira yina yake.  Chimodzimodzi ndi Ambuye.  Analipiria mtengo wapatali kwambiri, ndi kuti tsopano akuyembekezera kulandira zopindulitsa zina kuchokera ku moyo wanu.  

***Tinene kuti wabwereka ndalama zina kwa munthu wina kuti ayambitse malonda.  Koma, m’malo mwa kuyambitsa malonda, wadya ndalamazo.  Muchite chiyani?  Mungakwiye ndithu.  Koma kumbukirani kuti Yesu wapereka mwazi wake kwa inu kuti muyambe m’moyo watsopano.  Munali kapolo wa uchimo, koma Yesu anamasula inu ku uchimowo kuti tsopano mungatumikire Mulungu momasuka.  Tsono, kodi mukuganiza kuti Yesu angakumudwe ngati muononga mwayi wanu wakutumikira Mulungu?

Ndiponso muznidikire kuti Paulo anatiuza kuti tisakhale akapolo a anthu.  Mungatenge mauwa m’njira ziwiri.  Poyamba, musachite chili chonse kukondweretsa anthu.  Ngati muchita kanthu kwa munthu, ndi kuti muli ndi mphotho yanu kale.  Simudzalandira kali konse kwa Mulungu chifukwa cha ntchito yanu, ngakhale ngati ntchito yanu inali bwino.  (1 Ates 2:4…Mulungu amadziwa zolinga zanu ndi ziti chifukwa amayesa mitima.)
Ndiponso, munganene kuti tisakhale akapolo a anthu pakutsatira malamulo awo.  Yesu anati mu Mateyu 15:6-9 kuti ena amasunga malangizo ndi maphunzitso a anthu m’malo mwa malamulo a Mulungu.  Paulo anatipatsa mau ofanana mu Akolose 2:20-22. Nthawi zambiri mu mipingo, imapanga malamulo amene amachokera ku maganizo awo.  Amaphunzitsa kuti ngati mulephera kusunga malamulo awo, sindinu Mkristu wabwino.  M’menemo, anthu waamba amakhala akapolo a anthu amenewo, osati Kristu.  Ngati Akristu, tili ndi udindo wakutsatira malembo, osati anthu.  Mzimu Woyera adzatsogolera inu monga mwa malembo.  Abusa akutsogolerani inu monga mwa malembo.  Ngati mbusa wapatuka pamalembo, mupatuke kwa iye.  

1 Akorinto 7:24
“Yense, m’mene anaitanidwamo, abale, akhale momwemo ndi Mulungu.”

Takambirana kale za maitanidwe osiyana-siyana Paulo anatipatsa mu mutuwu (onani ndime 20).  

Koma, panopa, Paulo anapanga mfundo yofunikira.  Posasamala za maitanidwa anu, musakhalemo basi, koma mukhale momwemo ndi Mulungu.  Ndi kuti, m’chochitika chili chonse, popezeka pa Mulungu pakhale peni peni kwa inu.  Mugwilitse ntchito chochitika chanu choti mukondweretse Mulungu wanu.  Kumbukirani, mungalandire mphotho pakufikira kumwamba ngati mwagwilitsa ntchito chochitika chanu cha kwa Ambuye, posatengera kuti munali mkazi wa ku nyumba kapena kapolo.  

1 Akorinto 7:25
“Koma kunena za anamwali, ndiribe lamulo la Ambuye; koma ndikuuzani choyesa ine, monga wolandira chifundo kwa Ambuye kukhala wokhulupirika.”
Mu ndime zikubwera, Paulo afotokoza zimene zimakhudza anamwali.  Komanso, atchula zina zokhudza osakwatira kapena osakwatiwa.

Paulo anabvomera kuti sanalandire lamulo lochokera kwa Ambuye limene limakhudza anamwali.  Tsono, apapa, akulankhula monga mwa maganizo ake kapena choyesa chake.  Ngakhale pamapeto pa ndime, Paulo amatikumbutsa ife kuti anali wokhulupirika mu chochitika chakukhala wosakwatira.  Anabvomeranso kuti ngati wina afuna kukhala wopanda mkazi, ndi kuti, amafunika chifundo cha Ambuye.  Mayesero athupi ali olimba nthawi zonse.  Choncho, ngati wina afuna kupewa mayeserowo, amafunika kudalira chifundo cha Mulungu kwambiri.

1 Akorinto 7:26
“Chifukwa chace ndiyesa kuti ichi ndi chokoma chifukwa cha chibvuto cha nyengo yino, kuti nkwabwino kwa munthu kukhala monga ali.”

Mu ndime 27-40, Paulo amakamba za zochitika zambiri.  Amanena kuti anthu ena mu chochitika ichi, akhale otere.  Ngati mwapezeka mu chochitika chosiyana, mukhale otero.

1 Akorinto 7:27
“Kodi  wamangika kwa mkazi?  Usafune kumasuka.  Kodi wamasuka kwa mkazi?  Usafune mkazi.”
Paulo akunena kuti ngati mungakhale mu chochitika chanu cha tsopano, chingakhale bwino kwambiri.  Ngati munalonjeza mkazi wanu kuti mudzakhala naye nthawi zonse, mukhale choncho.  Koma, mwina choipa china chinachitika, ndiye tsopano, mulibe mkazi.  Ndi kuti, muli ndi mwayi wakutumikira Ambuye popanda chisokonezo.  Mungalabadire utumiki wa Ambuye kwathunthu.  Tsono, musafune mkazi.  Koma apapa, ndi pofunikira kuti muzindikire liu loyamba la ndime 28 ndi chiyani.

1 Akorinto 7:28
“Koma ungakhale ukwatira, sunachimwe; ndipo ngati namwali akwatiwa, sanachimwe.  Koma otere adzakhala nacho chisautso m’thupi, ndipo ndikulekani.”
Liu loyamba ndi “koma”.  Paulo wanena mu ndime 27, “Ngati mungakhale otere, chabwino kwambiri”…koma….Paulo anazindikira kuti anthu onse sangakhale otero.  Anthu ena, amafunika mkazi kapena mwamuna.  Koma m’ndimeyi, Paulo akulangiza iwo monga mwa choonadi pakunena kuti adzakhala ndi masauto m’thupi.  (Chichewa chimanena “ndikulekani” koma kuchokera ku Chizungu, Baibulo limati “ndikuchitirani chifundo”…Paulo anaonetsa chifundo cha kwa iwo pakudandaulira iwo za zimene zidzachitika m’miyoyo yawo.)

Masauto amene adzachitika monga mwa thupi ndi:

1) Ndalama

2) Nsanje (Njiru, Kaduka)

3) Chiwerewere

4) Kumenyana

5) Ana

6) Abwenzi

7) Ntchito

Zimenezi ndi zinthu zina zimene zingavutitsa anthu awiri amene ali okwatirana.  

1 Akorinto 7:29
“Koma ichi nditi, abale, yafupika nthawi, kuti tsopano iwo akukhala nawo akazi akhalebe monga ngati alibe.”
Paulo sakunena kuti tiiwale ndi kunyalanyaza akazi athu.  Amuna ena amachita monga alibe mkazi nthawi zonse chifukwa samalabadira iwo.  Koma, ngati muli ndi mkazi, musamalire iye kwambiri, KOMA, nthawi zina, muyenera kusamalira zinthu za Mulungu.  Mu nthawi zimenezo, chitirani monga mulibe mkazi.  Ndi kuti, mu nthawi imene Mulungu afuna inu kuchitira umboni, musakhale kunyumba kuti mucheze ndi mkazi wanu!  Nthawi zina pamene Mulungu afuna inu kupemphera, m’malo mwake,  mumalankhula ndi mkazi.  Kodi pali vuto ndi kukambirana ndi mkazi wanu?  Iai.  Koma ngati Mulungu afuna inu kuchita chintho chosiyana pa nthawi imeneyo, pali vuto!  

Paulo anati mu ndimeyi kuti, “yafupika nthawi” kapena m’mau ena, “nthawi ili pafupi.”  Nthawi yanji?  Nthawi ya kubwera kachiwiri kwa Yesu Kristu.  Paulo akunena kuti ngati muli ndi mkazi, palibe vuto, KOMA, musaiwale kuti mumakhalabe ndi udindo wakukhala Mkristu weni weni!  Mukufunikabe kutumikira Yesu Kristu mu nthawi yanu ya pansi pano.  Tinganene kuti mumafunika kukhala ndi muyeso wabwino.  Muyeso uli wonse umakhala ndi mbali ziwiri.  Pamene mumaika zinthu ziwiri mu muyeso wanu, ngati ziwirizo zili zolingana, ndi kuti mbali ziwirizo zidzaima chimodzimodzi.  Koma, nthawi zina, timaika zambiri pa mbali imodzi popanda kuika chili chonse pa mbali yosiyanayo.  Mukamachita choncho, muli ndi muyeso wonyenga (Miyambo 11:1)
1 Akorinto 7:30
“Ndi iwo akulira, monga ngati salira, ndi iwo akukondwera, monga ngati sakondwera; ndi iwo akugula monga ngati alibe kanthu.”

Ganizo lomwelo la muyeso limakhudza ndime yino.  Musatenge nthawi yanu yonse pa chinthu chimodzi.  Kodi pali nthawi yakulira?  Inde…nanga kukondwera…inde…koma musachite chimodzi nthawi zonse.  (Mlaliki 3:1-8, 8:6)  Vuto lathu ndi lakuti sitikudziwa nthawi imene ikuchitika tsopano ndi iti nthawi zonse!  

1 Akorinto 7:31
“Ndi iwo akuchita nalo dziko lapansi, monga ngati osachititsa; pakuti maonekedwe a dziko ili apita.”
Mungagwilitse ntchito zinthu za dziko lapansi NGATI simulakwira zimenezozo.  Palibe vuto ndi kukhala ndi ndalama zina.  Koma pamene mumayamba kuganiza za ndalama ndiponso kuba zinthu zina kuti mungakhale ndi ndalama zina, mukulakwira zinthu za dziko lapansi.  Palibe vuto ndi kusewera mpira.  Koma ngait mumalephera kubwera ku tchalitchi chifukwa mufuna kusewera mpira pa Lachinayi kapena Lamulungu, mwalakwira dziko lapansi.  Kumbukirani kuti zinthu zonse za dziko lapansi zidzapserera tsiku lina, tsono musaike nthawi yopitirira mu zimenezo.  

1 Akorinto 7:32
“Koma ndifuna kuti kukhale osalabadira.  Iye amene wosakwatira alabadira zinthu za Ambuye, kuti akondweretse Ambuye.”

Ndi kuti, wosakwatira amakhala ndi mwayi woposa wakutumikira Mulungu chifukwa samafunika kusamalira mkazi kapena banja.  

1 Akorinto 7:33
“Koma iye wokwatira alabadira zinthu za dziko lapansi, kuti akondweretse mkazi wace.”
Ngati muli ndi mkazi, mumafunika kulabadira zinthu za dziko lapansi monga ndalama, nyumba, zobvala, mipando yabwino, zokongoletsa zosiyana-siyana, sukulu ya ana anu.  Popanda mkazi ndi banja, simudzakhala ndi nkhawa zimenezo.  Koma, ngati mufuna kukhala mwamuna wabwino, mulabadire zinthu za dziko lapansi.  Komanso, musaiwale mau a Paulo ochokera ku ndime 31 akuti musalakwire dziko lapansi.  Ndiponso, musaiwale mau a Paulo mu ndime 29.  Ngati ndinu wokwatira, musatenge nthawi yanu yonse kwa mkazi wanu.  Musunge muyeso wabwino.  

Tisanyalanyaza mau otsiriza a ndimeyi.  Amuna akondweretse akazi awo!  Kodi munalikusunga mbali iyi ya ndime yino?  

1 Akorinto 7:34

“Ndi mkazi wokwatiwa ndi namwali asiyananso.  Iye wosakwatiwa alabadira za Ambuye, kuti akhale woyera m’thupi ndi mumzimu; koma wokwatiwayo, alabadira za dziko lapansi, kuti akondweretse mwamunayo.”
Paulo akupanga mfundo yomweyo yochokera ku ndime 32 ndi 33.  Akazi angakhale ndi mwayi womwewo wakutumikira Ambuye ngati akhala osakwatiwa.  Koma, atakwatiwa, apereke nthawi zoyenera kwa amuna awo.

1 Akorinto 7:35
“Koma ichi ndinena mwa kupindula kwanu kwa inu nokha; sikuti ndikakuchereni msampha, koma kukuthandizani kuchita chimene chiyenera, ndi kutsata chitsatire Ambuye, opanda chocheukitsa.”

Pamene Paulo anaphunzitsa kapena anawalembere iwo, anayesa kuthandiza iwo kapena kuwapindulitsa iwo.  Nanga inu?  Mukamalankhula ndi wina wake, kodi mumayesa nthawi zonse kuwathandiza iwo? (Aefeso 4:29)
Zimene Paulo anawafotokozera iwo zinali zophindulitsa chifukwa ngati sakadadziwa zimenezo za banja, ndiye akadalakwa ndi kuononga mabanja awo.  Mu nthawi yomweyo, Paulo akunena kuti sanafune kuchera msampa kwa iwo.  Ndi kuti, pamene anafotokoza za kugwilitsa ntchito dziko lapansi, mwina anthu ena anaganiza kuti ali ndi chowiringula cha kuchimwa.  Mu nthawi yomweyo, Paulo ananena kuti akadakhala abwino kuposa ngati angakhale wopanda mkazi kapena mwamuna.  Paulo sanatanthauze kuti ngati mufuna kukwatira, musachite choncho.  Sakunena kuti ngati mukwatira, mukuchimwa, iai.  M’menemo, ukadakhala msampha.  Koma, akunena kuti ndakufotokozerani inu zonsezi chifukwa ndifuna inu kuzindikira maudindo anu ndi ati okhudza banja lanu.  

Pa mapeto, Paulo anatchula chocheukitsa.  Mu moyo wachiKristu, muli zocheukitsa zambiri.  Mu gawo la 1 Akorinto 7, Paulo anasonyeza mkazi, mwamuna, ana, bwana, kapolo, zonsezo zingakhale zocheukitsa pa nthawi zina.  Mdierekezi amafuna nthawi zonse kucheukitsa inu, mu njira ili yonse yotheka.  Amabangula chifukwa chiyani?  Chifukwa amadziwa ngati abangula mokweza kwambiri, apangitsa inu kuyang’ana iye m’malo mwa Ambuye.  Dr. Ruckman, nthawi zonse, amati, “Chinthu chobvuta kwambiri m’moyo wachiKristu ndi kusunga maso anu pa Ambuye Yesu Kristu.”  Amanena choonadi chacikuru, eti?  Chifukwa ninji ndi pobvuta kusunga maso anu pa Kristu?  Chifukwa chake ndi choti mdierekezi amaponya zambiri kwa inu kuti mupatuke ku njira yachilungamo.

1 Akorinto 7:36
“Koma wina akayesa kuti achitira mwana wace wamkazi cosamuyenera, ngati palikupitirira pa unamwali wace, ndipo kukafunika kutero, achite chimene afuna, sachimwa; akwatitsidwe.”
Ndimeyi imakhudza mwamuna ameme wapangitsa chinkhoswe ndi mkazi.  Mu ndimeyi, Paulo akutcha mkaziyo, mkazi wa mwamuna amene wapangitsa chinkhoswe.  Paulo anafotokoza kuti ngati mwamunayo sangathe kudziletsa yekha, ndi kuti akwatire msanga.  M’menemo, sadzachimwa pakuchita dama.  

Pamene Paulo ananena, “ngati palikupitirira pa unamwali wace” anatanthauza kuti namwaliyo akhale wokhwima ngati mwamunayo afuna kukwatirana naye.  Musatenge mtsikana kukhala mkazi wanu!

1 Akorinto 7:37
“Koma iye amene aima wokhazikika mumtima mwace, wopanda chikakamizo, koma ali nawo ulamuliro wa pa chifuniro cha iye yekha, natsimikiza ichi mumtima mwa iye yekha, kusunga mwana wace wamkazi, adzachita bwino.”
Ngati mwapangitsa chinkoswe kale, chidzakhala chochitika chabwino ngati mungadikire mpaka nthawi ya ukwati wanu kuti mutenge mkazi wanu.  Amuma ambiri sangathe kudziletsa okha, ndipo Paulo anazindikira ichi.  Chifukwa chake analemba motero.  

Ndiponso mungazindikire kuchokera ku ndime iyi kuti ndi kotheka kuti mungakhale ndi mphamvu pa chifuniro chanu.  John Calvin anaphunzitsa kuti mulibe ulamuliro wa pa chifuniro chanu.  Mulungu amapanga zisankho zanu zonse m’malo mwanu, koma mulibe mphamvu yakupanga chisankho.  Mungawerenge apapa kuti amuna akhoza kukhala ndi ulamuliro wa pa chifuniro chawo.  Ichichi ndi chofunikira kudziwa chfiukwa aCCAP amatsatira ziphunzitso za John Calvin.

1 Akorinto 7:38

“Chotero iye amene akwaititsa mwana wace wamkazi achita bwino, ndipo iye wosamkwatitsa achita koposa.”

Ndimeyi igawidwe mu mbali ziwiri. Pachiyambi, Paulo akufotokoza za ndime 36.  Mu mbali yachiwiri,  Paulo akukamba za ndime 37.  

1 Akorinto 7:39
“Mkazi amangika pokhala mwamuna wace ali ndi moyo; koma atamwalira mwamuna ali womasuka, kuti akwatiwe naye amene afuna, koma mwa Ambuye.”
Mkaziyo amamangidwa ndi chilamulo…Chichewa chilibe mau amenewo, koma mu Chizungu, mungaapeze.  Paulo akukamba apa za mkazi wamasiye.  Angakwatiwenso ngati afuna, koma ayenera kukwatiwa mwamuna wopulumutsidwa.  

1 Akorinto 7:40
“Koma akhala wokondwera koposa ngati akhala monga momwe ali, monga mwa kuyesa kwanga; ndipo ndiganiza kuti inenso ndiri naye Mzimu wa Mulungu.”
Ndimeyi imasonyeza kuti ndi chabwino kwambiri ngati mutsatira malangizo a mbusa wanu.  Mkazi wamasiyeyo angakhale wokondwera koposa ngati akhala wopanda mwamuna chifukwa sadzakhala ndi zocheukitsa zambiri m’moyo wake (vs.28, 34).

Abusa akuyesa kukuthandizani.  (Ahebri 13:17)  Mbusa wamkulu ndi ndani?  Ndi Yesu Kristu (1 Petro 5:4).  Ife, abusa athupi, ndife abusa ang’ono, pansi pa Yesu Kristu.  Tikuimirira m’malo mwake (2 Akor 2:10, 5:20). 

1 Akorinto 8:1
“Koma za zoperekedwa nsembe kwa mafano: Tidziwa kuti tiri nacho chidziwitso tonse.  Chidziwitso chitukumula, koma chikondi chimangirira.”
M’mutuwu, Paulo anatenga nthawi zina zoti afotokoze za mafano.  Tiwerenga ku tsogolo kuti mafano ali chabe m’dziko lapansi, ndiponso kuti pali Mulungu weni weni m’modzi yekha basi.  Koma umomo, mu ndime 1, Paulo akusonyeza kuti palibe chinthu chachikuru ngati mwadziwa choonadicho.  Chinthu chachikuru chikhala ngati mugwilitsa ntchito chidziwitso chanu.  

Ambiri amafuna kuphunzitsidwa chifukwa afuna kuzindikiridwa ndi onse kuti ali anzeru.  Chidziwitso chopanda chikondi chipangitsa inu kukhala onyada!  Chifukwa chikondi chikuchitika ngati muganiza za munthu wina musanadziganizire nokha.  Mugwilitse ntchito nzeru yanu yoti muthandize wina wake, osati kuoneka ozindikira.  

Paulo ananenanso apapa kuti chikondi chimangirira.  Pamene mukuyesa kuthandiza wina wake kuti akule mwauzimu, kukutanthauza kuti mukumangirira iye.  Ngati mubwera ku sukulu yathu ya Baibulo, mubwere kuti muphunzitsidwe KUTI mumangirire anthu ena kutsogolo.  Ngati mufuna kuphunzira Baibulo kuti mukhale ndi chidziwitso chachikuru, mukuononga nthawi yanga ndiponso ya Ambuye.  

Mu chochitika cha ndime 1, ifeyo, tadziwa kuti mafano ali chabe m’dziko lapansi.  Koma, ngati wina wake samadziwa ichichi, ndiye tiyambe kudya zoperekedwa kwa mafanowo, mwina tikhumudwitsa mbale wofoka wathu (vs.13).  Mwina ayamba kuganiza kuti fano limenelo lili mulungu wina wofanana ndi Yehova chifukwa Mkristu wina akudya nyama yoperekedwa kwa fanolo.  Chifukwa sakudziwa choonadi cha mafano, akhale wokhumudwa.  Ndi kuti, ngati tazindikira mbale wofoka alipo, tisadye zoperekedwazo pamaso pake.  M’menemo, mbale wathu akhale ndi mwayi wakukula mwauzimu popanda chisokonezo.  

1 Akorinto 8:2
“Ngati wina ayesa kuti adziwa kanthu sanayambe kudziwa monga ayenera kudziwa.”
Paulo akukamba za kudziwa zinthu chifukwa cha zolinga zabwino kapena zoyenera.  Ena amaganiza kuti chifukwa anaphunzitsidwa Baibulo pang’ono, tsopano ali ofunikira kuposa anthu ena.  Si choncho!!!  Mudziwa kuti ngati mwaphunzitsidwa m’zonse, ngati mukusowa chikondi, ngati mukusowa chilakolako chakuthandiza ena ndi chidziwitso chanu, muli chabe (1 Akor 13:2)  Muyenera kudziwa kanthu kuti mumangirira ena, osati kungodziwa kanthuko.  

1 Akorinto 8:3
“Koma ngati wina akonda Mulungu, yemweyu adziwika ndi Iye.”
Mu Chichewa, tingamvetsetse ndimeyi mu njira imodzi yokha.  Ndi kuti, wokondayo adziwika ndi Mulungu…koma…mu Chizungu, tingatenge ndimeyi mu njira ziwiri.  Poyamba, tingamvetsetse chimodzimodzi monga Chichewa, NDIPONSO, tinganene kuti ngati wina akonda Mulungu, ndi kuti yemweyu adziwika ZA iye…iye ndiye wokonda Mulungu!

Kodi wina wake amadziwa kuti mumakonda Mulungu?  Pamene amaganiza za inuyo, amanena kuti, “Uyoyo, amakonda Mulungu kwambiri?”  Koma ndani amaganiza choncho?  Anthu ena amaganiza kuti chifukwa anthu a kumudzi amawakonda, ndi kuti Mulungu amawakondanso iwo…koma SI CHONCHO!  

Ngati mumakonda wina:

1) Mukondweretsa iye.

2) Muganize za iye.

3) Mukonde kulankhula za iye.

4) Mupewe adani ake.

5) Mukonde abwenzi ake.

6) Pakhala pobvuta kukhulupirira choipa za iye.

7) Mukondwere akapambana.

8) Mufune kuona kuti alemekezeke.

Zimenezi zimafotokoza chochitika chanu chokhudza Mulungu?

1 Akorinto 8:4-5

“Tsono kunena za kudya zoperekedwa nsembe kwa mafano, tidziwa kuti fano siliri kanthu pa dziko lapansi, ndi kuti palibe Mulungu koma mmodzi.  Pakuti ngakhalenso iriko yoti yonenedwa milungu, kapena m’mwamba, kapena pa dziko lapansi, monga iriko mulungu yambiri, ndi ambuye ambiri.”

Paulo akulankhula kwa anthu amene ali ndi chidziwitso chathunthu za zoperekedwa kwa mafano.  Ngati muzindikira kuti palibe Mulungu koma mmodzi, ndiye mungazindikire kuti mafano onse ali opanda ntchito m’dziko lapansi.  Simudzadandaula za zoperekedwa kwa amenewo chifukwa mwazindikira kuti ali chabe.  Mungadye zonse, mwadziwa ichichi.

Koma, Paulo akulemba mutu umenewu chifukwa onse alibe chidziwitso chimenecho.  Ena amaganiza kuti pali Mulungu Wamphamvuyonse, ndiponso pali milungu yina yaing’ono.  Pamapeto pa ndimeyi, Paulo amapanga mfundoyi kukhala yomveka kwambiri kuti palibe Mulungu koma mmodzi.  Koma, mungawerenge m’malo ambiri m’Baibulo kuti pali milungu yina.  Ngakhale mu ndime 5.  Paulo ananena kuti m’mwamba ndiponso m’dziko lapansi, milungu yambiri iripo!  Pamene Paulo ananena kuti palibe Mulungu koma mmodzi, anatanthauza kuti palibe Mulungu weni weni koma mmodzi, ndiye Yehova.  

Chinthu chimodzimodzi chimachitika m’Aefeso 4:4-6.  Pali chinthu cheni cheni chimodzi, koma zilipo zambiri zonyenga.

Makamaka ku India, ali ndi 330,000,000 milungu yosiyana-siyana.  Ngati waHindu apulumutsidwa, mwina adzawerengera milungu yina kuti ali kanthu m’dziko lapansi.  Ngati aona Mkristu wina akudya nyama zoperekedwa kwa mafano, mwina adzaganiza kuti apembedze Yesu, kenaka achitire ulemu milungu yina yaing’ono.

1  Akorinto 8:6
“Koma kwa ife kuli Mulungu mmodzi, Atate amene zinthu zonse zichokera kwa Iye, ndi ife kufikira kwa Iye; ndi Ambuye mmodzi Yesu Kristu, amene zinthu zonse ziri mwa Iye, ndi ife mwa Iye.”
Ngati ndinu opulumutsidwa okhazikika m’choonadi, kwa ife, kuli Mulungu mmodzi.  Panopa, aMuslim afuna onse kuganiza kuti timakhulupirira milungu itatu, koma si choncho.  Timakhulupirira Mulungu mmodzi (1 Yohane 5:7 mu Chizungu). Mulungu wathu ndiye mmodzi, koma ali ndi mbali zitatu.  Chimenecho ndi chifukwa chake ali yense ali ndi mbali zitatu (1 Ates 5:23), chifukwa Adamu analengedwa m’chifanizo cha Mulungu.  (Yakobo 2:19)
Atate, kapena Yehova, zonse zimachokera kwa Iye.  Ndi kuti, pachiyambi, Mulungu analenga zonse, ndiye anayikapo zonsezo kuti Yesu Kristu angapange zimenezo.  Mungaone kuti zonse ziri mwa Ambuye Yesu Kristu.  Poyamba, Atate analenga zonse, kenaka Yesu anagwira ntchito ndi zimenezo zoti apange zonse.  

Ndiponso Paulo anatchula kuti “ife kufikira kwa Iye”, pakati pake.  Chifukwa chiyani?  Chifukwa zonse zochitidwa zidzakhudza Mulungu m’njira yina.  Ngati muchimwa, muchimwira ndani?  Mulungu!  Ngati muchita molungama, mukukondweretsa ndani?  Mulungunso!!!  Makamaka ngati Mkristu, zonse zochitidwa kwa Mulungu, kuti mukondweretse Iye yekha.  

Ndiponso Paulo analemba kuti “ife mwa Iye”.  Mutalandira Kristu kukhala Mpulumutsi wanu, muikidwa m’thupi lake ndi ubatizo wauzimu (1 Akor 12:13).  Nthawi zonse, kuli konse, mudzikumbutsa nokha kuti muli mwa Kristu.  Musanachite tchimo lili lonse, mudzikumbutse nokha, “ndili mwa Kristu”.  Musanamwe mowa, “ndiri mwa Kristu”.  Musanasute, “ndiri mwa Kristu”.  Musananame, “ndiri mwa Kristu.”.  Pakudzikumbutsa nokha za mfundo imeneyi, mukumbukira bwino bwino kuti zonse zimene mukuchita zimakhudza Mpulumutsi wanu.  Ndiponso, m’menemo, mungagonjetse machimowo chifukwa mudzakumbukira kuti muli ndi mphamvu yogonjetserapo, chifukwa ninji?  Chifukwa muli mwa Kristu.

1 Akorinto 8:7

“Komatu chidziwitso sichiri mwa onse; koma ena, ozolowera fano kufikira tsopano, adyako monga yoperekedwa nsembe kwa fano; ndipo chikumbu mtima chawo, popeza nchofoka, chidetsedwa.”
Mungadetse chikumbu mtima chanu pakuchita chili chonse popanda chidziwitso ndi chikhulupiriro.  Ngati mukukayika ngati china chili chabwino, musachichite (Aroma 14:23).  Munthu ameneyo akudetsa chikumbu mtima chake chifukwa akudya nyamayo monga yoperekedwa nsembe kwa fano, osati kwa Mulungu, Mlengi wa zonse.  

1 Akorinto 8:8

“Koma chakudya sichitibvomerezetsa kwa Mulungu, kapena ngati sitdya sitisowa, kapena ngati tidya tiribe kupindulako.” 

Muwerenge ndimeyi ndi Aroma 14:17.  Yesu anawauza ophunzira ake kuti afune ufumu wa Mulungu ndi chilungamo chake.  Abale ambiri amasindika zinthu zathupi ndi zakunja m’malo mwa zinthu zauzima ndi zili m’kati.  Akazi ena amaganiza kuti popeza samabvala trousers, ndiwo auzimu.  Koma mu nthawi yomweyo, ali ndi mtima  wonga mwala.  

Paulo akupanga mfundo yomweyo ndi chakudya.  Ngati mudya kapena mukhala osadya, simudzapindula kapena kusowa.  Mulungu abvomereza anthu auzimu, anthu amene amasamalira kwambiri za zauzimu ndi ufumu wake.  

1 Akorinto 8:9
“Koma yan’anirani kuti ulamuliro wanu umene ungakhale chokhumudwitsa ofokawo.”
Muli ndi ulamuliro wakuchita chili chonse (1 Akor 10:23).  Akristu ambiri samayenda m’chikondi, ndi kuti samaganiza za anthu ena asanadziganizire okha.  Amachita zonse zimene zimasangalatsa iwo posatengera kuti abale awo akukhumudwa m’menemo. 

(Aroma 15:1-2)  Pamene wina akuyamba m’moyo wake wachiKristu, tinyamula ndi kulimbikitsa iye.  Musanachite kanthu, muganize, “Ndingathandize munthu wina bwanji pakuchita ichi?”  Musaganize za inu nokha basi pakunena, “Sindikusamalira ngati abale anga angamvetsetse chifukwa chiyani ndikuchita chonchi.  Ndifuna ichi, choncho, ndichichita.”

Chokhumudwitsa ndi chili chonse chimene chingaphunthwitse mbale wanu.  Ngati muchita kanthu kamene kapangitsa wina kubwerera m’mbuyo, mwaika chokhumudwitsa mu njira yake.  

1 Akorinto 8:10
“Pakuti wina akaona iwe amene uli nacho chidziwitso, ulikukhala pachakudya m’kachisi wa fano, kodi chikumbu mtima chace, popeza ali wofoka, sichidzalimbika kudya zoperekedwa nsembe kwa mafano?”

Yankho ndi “inde”.  Ofoka akaona inu (okhwima auzimu) kuchita kanthu koipa, adzasokonezeka chifukwa chikumbu mtima chake chidzamuuza iye kuti asachite monga inu, koma mwina adzatsatirabe chitsanzo chanu.  

Muzindikire kuti nthawi zonse, ngati Mkristu, mukhale chitsanzo (1 Tim 4:12).  Zonse zimene mumachita zimakhudza anthu ena (Aroma 14:6-7,13).  

1 Akorinto 8:11
“Pakuti mwa chidziwitso chako wofokayo atayika, ndiye mbale amene Kristu anamfera.”

Pamene Paulo ananena kuti wofokayo atayika, sanatanthauze kuti angataya chipulumutso chake.  Koma, moyo wachiKristu wake ungaonongedwemo.  Ndi kuti, adzaleka kutumikira Mulungu, choncho adzakhala wopanda ntchito.  Tanthauzo lomwelo linagwilitsidwa ntchito ndi Paulo mu 1 Akor 9:27.  

1 Akorinto 8:12
“Koma pakuchimwira abale, ndi kulasa chikumbu mtima chawo chofoka, muchimwira kotero Kristu.”
Apapa, tingazindikire chofanana pakati pa Kristu ndi abale ake.  Pamene muthandiza mbale wina, mukutumikira Yesu Kristu chifukwa mbaleyo ndiye chiwalo chimodzi cha thupi la Kristu!  

Pomwepo, mukumbukire kuti Kristu amakhala m’kati mwa wokhulupirira ali yense.  Mwina, kunja kwa wokhulupirira wina, maonekedwe a Kristu sakuoneka.  Komabe, m’kati mwake, Kristu amakhalamo!  Choncho, ngati mukupweteka iye, mukuvutitsa Kristu m’menemo.  (1 Yohane 4:20-21)  Tikumbukire zinthu zosaoneka!  

1 Akorinto 8:13

“Chifukwa chace, ngati chakudya chikhumudwitsa mbale wanga, sindidzadya nyama ku nthawi yonse, kuti ndingakhumudwitse mbale wanga.”
Pakumaliza mutuwu, Paulo akutsindika mfundo yake yoti muike abale patsogolo pa inu.  Paulo anasonyezanso mfundoyi mu Afilipi 1:22-25.  M’malo mwa kuchita chinthu chabwino cha kwa iye yekha, Paulo anaganiza za Akristu asanadziganizire yekha.  

1 Akorinto 9:1
“Kodi sindine mfulu?  Kodi sindine mtumwi?  Kodi sindinaone Yesu Ambuye wathu?  Kodi simuli inu ntchito yanga mwa Ambuye?”

Mu Chichewa, poyamba Paulo amafunsa ngati ndiye mfulu.  Chifukwa chiyani?  Chifukwa anachita monga kapolo wa ali yense…(vs.19, 2 Akor 4:5)
Funso lachiwiri lake lili za mtumwi.  Anthu ena anakaika za ulamuliro wake chifukwa sanagwilitse ntchito mwayi wake nthawi zonse.  Paulo anakhoza kuchita zonse monga Petro kapena Yohane, koma anasankha kuyenda mosiyana ndi iwo kuti asaletse utumiki wa Mulungu.  Monga ineyo, ndili ndi ulamuliro wakutenga ndalama kuchokera kwa aMalawi, koma sindimatenga chifukwa sindifuna kusokoneza anthu ena.  Ndabwera kunoko kutumikira, kosati kutumikiridwa.  (vs.12).

Kenaka, Paulo anakumbutsa iwo pakufunsa ngati anaona Yesu Kristu Ambuye wathu.  Inde anamuona.  Sakufunsa chifukwa sakudziwa yankho.  Akufuna kusindika mfundo yake.  Pakupanga mfundoyi, akuzindikiritsa iwo kuti ndiye wapadera pakufanizidwa ndi atumiki ena.

Pomaliza mu ndime 1, Paulo anatchula kuti ntchito yake mwa Ambuye inali iwo.  Ngati anafuna chitsimikizo choti ndiye mtumwi, iwo okha anali chitsimikizo.  Chifukwa Mulungu anagwilitsa ntchito Paulo kwambiri pamene analalikira ndi kuphunzitsa iwo, angazindikire kuti Paulo ndiye mtumwi chifukwa cha ntchito yake.

1 Akorinto 9:2

“Ngati sindiri mtumwi kwa ena, komatu ndiri kwa inu; pakuti chizindikiro cha utumwi wanga ndi inu mwa Ambuye.”
Zipatso za Paulo zinali zizindikiro zake zoti anaitanidwa ndi Mulungu kukhala mtumwi.  Ichichi ndi choonadi chimene chingakhudze munthu ali yense amene amaganiza kuti Mulungu waitana iye kuti alowe mu utumiki.  Yohane 15:16 imafotokoza kuti ngati Yesu waitana inu, mukhala ndi zipatso zimene zidzatsala kapena zidzakhala.  ***Eliya anali ndi Elisa, Mose anali ndi Yoswa, Barnaba anali ndi Marko, Paulo anali ndi Timoteo ndi Tito.  Nanga inuyo, muli ndi ndani?  Zipatso zanu zili kuti?

1 Akorinto 9:3-6

“Chodzikanira changa kwa iwo amene andifunsa ine ndi ichi: Kodi tilibe ulamuliro wa kudya ndi kumwa?  Kodi tilibe ulamuliro wakuyendayenda naye mkazi, ndiye mbale, monganso atumwi ena, ndi abale a Ambuye, ndi Kefa?  Kapena kodi ife tokha, Barnaba ndi ine, tiribe ulamuliro wakusagwira ntchito?
Paulo sanadye zonse, sanamwe zonse chifukwa anaganizira zikumbu mtima za abale ofoka nthawi zambiri.  Sikutanthauza kuti sanakhoze, koma sanafune kuphunthwitsa wina wake.  Koma, mu nthawi yomweyo, anali nayo mphamvu yakudya ndi kumwa.  

Paulo anali ndi ulamuliro wakutenga mkazi ngati akadafuna.  Iyeyo, anali ndi mphatso yakuchokera kwa Mulungu kuti akhale wopanda mkazi.  M’menemo, anakhoza kupereka thupi lake ndi mzimu wake kwa Ambuye nthawi zonse.  

Koma mu Chichewa, kanthu kanasinthika ndithu.  Baibulo limati kuchokera ku Chizungu kuti tili ndi ulamuliro wakutsogolera mkazi, ndiye mbale…  Chichewa chimati tingayendeyende nawo akazi athu.  Mukusowa kanthu ngati musintha chimenecho.  Ngati muli ndi mkazi, mumtsogolera iye.  Ngati mumayendayenda naye nthawi zonse, simukukhala chitsanzo cha ku nyumba yanu.  

Pa mapeto a ndime 5, mungaone kuti Petro (Kefa) anali ndi mkazi!  Sanali Papa woyamba monga Akatolika amaphunzitsa…(Marko 1:30)
Mu ndime 6, Paulo amatchula za kugwira ntchito.  Atumwi ali ndi udindo wakudzipereka okha ku mau a Mulungu ndi pemphero kosaleka.  Iwowo achirizike ndi Akristu amene akuthandizidwa ndi kutumikira kwawo.  Koma Paulo, chifukwa sanafune kukhumudwitsa anthu ena, sanatenge ndalama ili yonse, koma anagwirabe ntchito (Mach 18:1-3)  Maversi amenewa amaonetsa kuti Paulo anapanga mahema kuti agulitse amenewo.

1 Akorinto 9:7
“Msilikari ndani achita nkhondo, nthawi iri yonse, ndadzifunira zace yekha?  Aoka mipesa ndani, osadya chipatso chace?  Kapena aweta gulu ndani, osadya mkaka wace wa gululo?  Kodi ndilankhula izi monga mwa anthu?
Mfundo ya Paulo apapa ndi kuti mtumiki ali yense amachirikizidwa ndi anthu amene akutumukiridwa.  Asilikari amateteza anthu waamba a dziko lawo.  Choncho, anthuwo ali ndi udindo wakusamalira iwo chifukwa akutetezedwamo.  Chifukwa chake mumalipira misonkho.  

Mu ndimeyi, Paulo amaphiphirista pakufanizira Akristu ndi chipatso ndi gulu la nkhosa.  Atumiki amenewo amagwira ntchito mu malo osiyana-siyana.  Chinthu chimene amagwira ntchito nacho ndi chimene chikuimirira Akristu.  Msilikari, wofesa, ndi mbusa amaimirira atumiki.  Mungazindikire mu chitsanzo chili chonse kuti atumuki ayenera kuyang’anira zinthu zina kapena anthu ena.  Chimodzimodzi, abusa ayenera kuyang’anira miyoyo ya Akristu (Aheb 13:17).  

1 Akorinto 9:8-9

“Kapena chilamulo sichinenanso zomwezo?  Pakuti m’chilamulo cha Mose mwalembedwa, Usapunamitsa ng’ombe pakupuntha iyo dzinthu.  Kodi Mulungu asamalira ng’ombe?

Mu Chizungu, mapeto a ndime 7 apezeke pachiyambi pa ndime 8.

Paulo akugwilitsa ntchito chilamulo choti aphunzitse Akristu m’Chipangano Chatsopano.  Mwina, mungaganize kuti chilamulo chinatha pamene Yesu Kristu anafa pa mtanda.  Zoona, koma mudziwe kuti chilamulo chinatha m’njira imene imakhudza chilungamo.  Simungayesedwe wolungama pakusunga chilamulo (Aroma 10:4, Agalatiya 2:16).  Koma, ngati mwapeza chinthu mu chilamulo (Chipangano Chakale) chimene sichimatsutsana ndi chinthu m’Chipangano Chatsopano, mungakhale womasuka kugwilitsa ntchito chimene m’moyo wanu wachiKristu.  Mwachitsanzo, mu gawo lino.  Paulo akufotokoza za kusamalira atumuki pakupereka ndalama.  Ngakhale mu Chipangano Chakale, Ayuda aja anauzidwa ndi Mulungu kuti apereke kuti atumiki asamaliridwe.  Tsono, mbaliyo ya chilamulo sinasinthike!  

Paulo anamuuza Timoteo mu 1 Timoteo 6:3 kuti ngati chinthu sichimatsutsana ndi ziphunzitso zake, chigwilitsidwe ntchito.  Zina za ziphunzitso za Yesu Kristu zimatsutsana ndi ziphunzitso za Paulo.  M’menemo, ziphunzitso za Kristu zisatsatiridwe ndi Akristu chifukwa sizimayenda pamodzi ndi chiphunzitso chiri monga mwa chipembedzo (chiphunzitso cha Chipangano Chatsopano)!  Sindikunena kuti Yesu analakwa, iai, koma anakhala mu nthawi yosiyana, choncho anaphunzitsa mosiyana pa mfundo zina.

Paulo akulakathula Deuteronomo 25:4.  Ng’ombeyo ili monga mbusa.  Ng’ombe ikugwira ntchito m’munda, tsono mundawo uli monga Akristu kapena mamembala a mpingo wake.  Ngakhale alimi onse amene akugwilitsa ntchito ng’ombe amalola ng’ombe zawo kudya ndi kumwa apa ndi apo.  Ng’ombezo zingadye m’munda womwewo kumene zikugwira ntchito.  Chinthu chomwecho chichitike ndi abusa.  Ngati mbusa akusamalira munda wa mpingo wake, adyemo!  Asayenera kupita kunja kuti apeze ntchito kuti alandire ndalama.  

Mu 1 Timoteo 5:18, Paulo analakathulanso Deut 25:4.  Mu 1 Timoteo 5:17-18, Paulo akunena kuti abusa amene amachita ntchito yabwino pakuchititsa m’mau ndi m’chiphunzitso, ayesedwe oyenera kulandira ulemu wowirikiza.  Bwanji?  Alandire zokwanira kenaka zinanso!

1 Akorinto 9:10

“Kapena achinena ichi konse konse chifukwa cha ife?  Pakuti, chifukwa cha ife kwalembedwa: popeza wolima ayenera kulima mwa chiyembekezo, ndi wophunthayo achita mwa chiyembekezo cha kugawana nawo.”

Chiyembekezo cha Akristu onse ndi kubwera kachiwiri kwa Yesu Kristu.  Koma, kwa abusa oyenera, angayembekezere kudyetsedwa ndi mamembala awo.  

*Nanga ngati munalikugwira ntchito mwachangu kwa bwana wanu, koma pamapeto pa mwezi, alephera kulipirira inu.  Kodi mudzamva bwanji?  Mudzakhala okhumudwa kwambiri!  Mudzakwiyatu!  Chimodzimodzi ndi abusa amene samasamaliridwa ndi Akristu amene akuphunzitsidwa ndi iyeyo.  

1 Akorinto 9:11
“Ngati takufeserani inu zauzimu, kodi nchachikuru ngati ife tituta za thupi lanu?
Ngati abusa akugwira ntchito yauzimu pakati panu, palibe chinthu chachikuru choti mupereka za thupi kwa iye.  Akudyetsa mwauzimu, mudyetsenso iye mwathupi.  

1 Akorinto 9:12
“Ngati ena ali nawo ulamuliro umene pa inu, si ife nanga koposa?  Koma sitinachite nawo ulamuliro umene; koma timalola zonse, kuti tingachite chochedwetsa kwa Uthenga Wabwino wa Kristu.”

Chifukwa Paulo analalikira iwo, ndi kuti akadakhala ndi ulamuliro wa pa iwo kuti atenge zathupi zawo.  Koma, chifukwa sanafune kuletsa Uthenga Wabwino kapena kusokoneza Akristu ena, sanatenge chili chonse ndiponso sanagwilitse ntchito ulamuliro wake.  

Kuchokera ku mauwa a Paulo, tingazindikire kuti abusa asalakwira ulamuliro wawo wa pa mamembala awo.  Ngati mbusa wina akuganiza kuti alipiridwe popanda kuchititsa m’mau ndi m’chiphunzitso, akunamiza anthu ake.  Monga onse, ayenera kugwira ntchito kuti alandire zathupi zake.  

1 Akorinto 9:13-14

“Kodi simudziwa kuti iwo akutumikira za kachisi amadya za m’Kachisi, ndi iwo akuimirira guwa la nsembe, agawana nalo guwa la nsembe? Chomwechonso Amubye analamulira kuti iwo amene alalikira Uthenga Wabwino akhale ndi moyo ndi Uthenga Wabwino.”

Kawirinso, Paulo akupereka chitsanzo chochokera ku Chipangano Chakale.  Pamene wina anabweretsa nsembe yake ku Kachisi kapena chihema chija, wansembe amene anapereka nsembeyo anakhoza kudya nyama itatenthedwapo.  Chimodzimodzi ndi abusa a Chipangano Chatsopano.  Zinthu zimene zimabweretsedwa kwa Ambuye m’mpingo zipatsidwe kwa abusa.

1 Akorinto 9:15
“Koma ine sindinachite nako kanthu ka izi; ndipo sindilemba izi kuti chikakhale chotero ndi ine; pakuti kundikomera ine kufa, koma wina asayese kwachabe kudzitamanda kwanga.”
Paulo anali ndi ulamuliro wa kutenga ndalama yochokera kwa otembenuka mtima wake, koma sanachite nawo chifukwa sanafune wina kunena kuti analalikira chifukwa cha zolinga zoipa…monga ndalama.  

Paulo akadafuna kuphedwa m’malo mwa kutchedwa waumbombo.  Kudzitamanda kwake kunali mu kulalikira Uthenga Wabwino popanda kutenga kanthu kali konse.  

Ifeyo, tingazindikire kuti umboni wanu ukhale wofunikira kwambiri kwa inu.  Ndadziwatu kuti musayese kukondweretsa anthu, koma, muzindikire kuti mungathandize anthu ena pakukhala ndi umboni wabwino!  Ngati muononga umboni wanu, anthu sadzakhulupirira inu m’chochitika chili chonse.  Nanga ngati mukhale ndi umboni woti mumanyenga anthu kuti mutenge ndalama.  Nthawi ina mufuna kuthandiza wina wake, mwina adzaganiza kuti, “Akundithangatira ineyo chifukwa afuna kutenga kanthu kutsogolo!  

1 Akorinto 9:16
“Pakuti ngati ndilalikira Uthenga Wabwino ndiribe kanthu kakudzitamandira; pakuti chondikakamiza ndigwidwa nacho; pakuti tsoka ine ngati sindilalikira Uthenga Wabwino.”
Paulo sanadzitamandira yekha chifukwa analalikira Uthenga Wabwino.  Anadzitamandira yekha chifukwa analalikira chibvomerere, popanda umbombo ndiponso popanda wina wake kukakamiza iyeyo.  Paulo anali ndi kanthu mwa iye kamene kanakakamiza iye nthawi zonse zoti alalikire.  Sanafunike wina wake kukumbutsa iye kuti achite choncho.  Sanafunike wina wake kukanka iye kubwera pa Loweruka kuti achite umboni.  Chinthu china chinagwira iyeyo kwambiri kuti sanakhoze kusunga pakamwa pake potsekedwa.  

Pamene Paulo analalikira, sanayembekezere wina wake kunena “Zikomo” pamene anamaliza.  Mu Luka 17:10, Yesu anatiuza kuti mukachita kanthu, musayamikidwe!  Mwachita zimenezo chifukwa ali maudindo anu!  

Kodi muli ndi chinthu mwa inu chimene chimakakamiza inu kuchita zabwino?  Ngati mulibe, kapena simunapulumutsidwe kapena simumalabadira Mzimu Woyera!  

Pamapeto pa ndimeyi, Paulo ananena kuti akadakhala ndi tsoka pa iye ngati sanalalikire Uthenga Wabwino.  Akristu ambiri amadabwa chifukwa chiyani mabvuto amabwera m’miyoyo yawo, koma samalalikira Uthenga Wabwino!!!  
Ichi ndi chooandi choti mungayese Chikristu cha munthu pakuzindikira kuchitira umboni kwake!!!  Ngati akuchitira umboni, NTHAWI ZAMBIRI, kukutanthauza kuti zinthu zili bwino m’moyo wake wachiKristu.  Ngati wina analikuchitira umboni koma panopa, waleka, NTHAWI ZAMBIRI, kukutanthauza kuti akubwerera m’mbuyo! 

Mu Hoseya 7:13, tili ndi chitanthauzo cha “tsoka”.  Chimatanthauza chionongeko!  Ndingakumbukire gulu lina la anthu amene analandira tsoka.  Yesu ananena nthawi zambiri, “Tsoka inu, alembi ndi Afarisi, onyenga!”  Ngati mufuna kupanga chibvomerezo popanda kuchitira umboni, ndinu onyenga!!!

1 Akorinto 9:17
“Pakuti ngati ndichita ichi chibvomerere, mphotho ndiri nayo; koma ngati si chibvomerere, anandikhulupirira m’udindo.”
Kuchokera ku ndime yino, tingazindire kuti mungalandire mphotho pakulalikira Uthenga Wabwino.  Koma, chinthu chozama chimene mungaphunzire ndi kuti muyenera kulalikira ndi cholinga choyenera m’mtima mwanu.  Ngati mwakakamizidwa kulalikira, kapena mukulalikira chifukwa mukuganiza kuti umenewo ndi udindo wanu, ndi kuti mukusowa mtima woyenera!  

MUMALANDIRA MPHOTHO CHIFUKWA CHA ZOLINGA ZANU, OSATI NTCHITO ZANU!  Inde, muyenera kuchita ntchito zabwino, koma ngati muiwala kuchita zimenezo chifukwa cha zolinga zolungama, simudzalandira kanthu.  

Mungaone mfundoyi mu 2 Akor 9:7-9, makamaka “chilungamo chake chikhala ku nthawi yonse.”  Ngati mufuna kuchita kanthu kamene kadzalandiridwa ndi Yesu Kristu ku nthawi ya mpando woweruza wa Kristu, muchite zimenezo mwa chibvomerere.  (2 Akor 8:12)(Akol 3:23-24)
Tsono, ndi kuti mungachite chinthu chabwino chifukwa cha zolinga zoipa…m’menemo, simudzalandira kanthu ku mpando woweruza wa Kristu.  

1 Akorinto 9:18
“Mphotho yanga nchiani tsono?  Kuti pakulalikira Uthenga Wabwino ndiyese Uthenga Wabwino ukhale waulere, kuti ndisaipse ulamuliro wanga wa mu Uthenga Wabwino.”
Paulo sanalalikire chifukwa cha ndalama.  Mphotho yake sinali ndalama.  Tsono, pamene analalikira, anachita chimenecho chifukwa anafuna kupereka choonadi cha chipulumutso cha kwa anthu ena.  Anafuna kuthandiza osokera kuti afikire Mpulumutsi.  Sanafunike kulipiridwa kuchita choncho, monga alaliki ambiri a lero.  

Tsono, Paulo anali ndi mitundi iwiri ya mphotho.  Poyamba, anali ndi mphotho yakulalikira Uthenga Wabwino popanda kuulakwire...sanalipiritse kapena kufunitsitsa malipiro.  Mphotho imeneyo ndi yoti palibe wina anganene kuti Paulo akupanga chinyengo kapena kulalikira chifukwa cha zolinga zoipa.  Ndiponso, anakhoza kuyembekezera mphotho yosatha yakumwamba.  
1 Akorinto 9:19

“Pakuti pokhala ndinali mfulu kwa onse, ndinadzilowetsa ndekha ukapolo kwa onse, kuti ndiphindule ochuruka.”

Titapulumutsidwa, tiyenera kukondweretsa Mulungu yekha.  Koma, ngati tifuna kukopetsa anthu ndipo kutsogolera iwo kwa Kristu, ndi pofunikira kuwachitira ukapolo.  Tinganene kuti tikondweretse iwo kuti apulumutsidwe.  
Nthawi zambiri, ngati wosokera amandifunsa kubweranso ku nyumba kwawo kuti ndimulalikire iye, ndimabweranso.  Ngati afuna ine kumpeza mu mpingo ndi kukambirana komweko, palibe vuto, ndimachita.  Tipita kutali ndithu kuwatsogolera anthu kwa Kristu.  M’menemo, tikuwachitira ukapolo.  

Kumbukirani chimenechi.  Palibe cholakwa chakuchita kanthu koti wina apulumtsidwe NGATI simukuchimwa!  Monga Bob Jones Sr. anati, “Sichimakhala chabwino kuchita choipa kuti mukhale ndi mwayi wakuchita chabwino!”

1 Akorinto 9:20-22
“Ndipo kwa Ayuda ndinakhala monga Myuda, kuti ndipindule Ayuda; kwa iwo omera lamulo monga womera lamulo, ngakhale sindinakhala ndekha womvera lamulo, kuti ndipindule iwo omvera malamulo; kwa iwo opanda lamulo monga wopanda lamulo, wosati wakukhhala ine wopanda lamulo kwa Mulungu, koma womvera lamulo kwa Kristu kuti ndipundule iwo opanda lamulo.  Kwa ofoka ndinakhala ngati wofoka, kuti ndipindule ofoka.  Ndakhala zonse kwa anthu onse, kuti pali ponse ndikapulumutse ena.” 

Poyamba, ndifuna kusonyeza kuti muli cholakwa mu mau a ndime 20.  Paulo analemba kuti “ndinakhala ndekha womvera lamulo...” osati “sindinakhala ndekha.”  Muli vuto mu Chichewa chimenecho.  Ngati Paulo sanakhale yekha womvera lamulo, ndi kuti anadzitsutsa yekha.  Akunena kuti anakhala zonse kwa anthu onse...choncho anayenera kukhala womvera lamulo kwa omvera malamulo.

Mu mavesi awa, Paulo amatipatsa zitsanzo zina za zinthu zimene anazichita zoti apulumutse anthu ena.  Anthu onse ndi osiyana.  Choncho, pali njira zambiri zosiyana-siyana zakufikira iwo onse ndi Uthenga Wabwino.  Uthenga Wabwino sumasintha, koma njira yakubukitsa choonadi chake chingasinthike ndi munthu ali yense.

Pamene Paulo anatumikira Myuda wina, sanafune kukhumudwitsa iye pakunyoza miyamba yawo.  Tsono, anatsatira miyambo yachiYuda yonse.  Pamene anatumikira wina amene anasunga malamulo, ndiye Paulonso anasunga malamulo monga mu Machitidwe 21 pamene anameta tsitsi lake loti akwaniritse lamulo lina lake.  

Pamene anatumikira wina wopanda lamulo monga wamitunda, ndiye ananyalanyaza malamulo.  Koma mungaone mu ndimeyo, ndime 21, kuti Paulo anamverabe malamulo a kwa Kristu...ndi kuti sanachite chili chonse chimene chikadaphwanya malamulo achiKristu.  Koma, sanachite monga Myuda pamene anatumikira amitundu.

Ofoka a ndime 22 ndi anthu amene samalola zinthu zimene zimaloledwa m’malembo.  Kapena chikumbumtima chawo chimapwetekedwa nthawi ili yonse amayesa kuchita chinthu china chake, tsono sangachichite popanda kukaika.  Mu zochitika zimenezo, Paulo sanakakamize anthu otero kuchita zinthu zachilendo, koma sanazichite pamaso pawo poti asakhumudwe.  

M’mau omveka, Paulo anachita chili chonse choti alalikire Uthenga Wabwino kwa osokera...ngati sanafunike kuchimwa.  Nanga inuyo?  Kodi muli ndi chilakolako chakulalikira osokera?  Kodi mudzapita mtunda wautali bwanji...mudzatani kuti mutsogolera wina kwa Mpulumutsi?  
1 Akorinto 9:23-25

“Koma ndichita zonse chifukwa cha Uthenga Wabwino, kuti ndikakhale woyanjana nawo.  Kodi simudziwa kuti iwo akuchita makansi a liwiro, athamangadi onse, koma mmodzi alandira mfupo?  Motero thamangani, kuti mukalandire.  Koma yense wakuyesetsana adzikanizira zonse.  Ndipo iwowa atero kuti alandire korona wakubvunda; koma ife wosabvunda.”
Pakulalikira Uthenga Wabwino, wina angapeze madalitso auzimu ndi osatha ambiri.  Chifukwa cha utumiki wa Paulo kwa Akorinto, analandira madalitso auzimu ambiri.  Tsono Paulo akunena  kuti afuna kuyanjana nawo mu Uthenga Wabwino chifukwa afunanso madalitso auzimu amene amachokera ku utumiki wakulalikira Uthenga Wabwinowo.  

Pakuyambira mu ndime 24, Paulo anagwilitsa ntchito chitsanzo cha mpikisano wa liwiro kuonetsa zoonadi zina zopezeka m’moyo wachiKristu.  Anthu amene amathamanga mu mpikisano ayenera kudzikonza okha asanathamange.  Apange mafizo mokhulupirika.  Ayenera kudya mwa thanzi.  Amachita zambiri, amagwira ntchito mochirimika kuti apambane.  

Chimodzimodzi ife, tiyenera kudzikonza tokha kuti titumikire Yesu Kristu bwino bwino.  Ngati tithamangire Yesu Kristu, pamapeto, tingalandire mphotho ya korona.  Koma, Akristu ambiri sadzapambana mu nthawi ya mpando woweruza wa Kristu chifukwa samapanga mafizo auzimu.  Samadya chakudya chauzimu cha thanzi.  Samadziletsa okha ku machimo, koma amangochita chili chonse chimene thupi lawo limafuna iwo kuchita.  

Paulo anati othamanga a thupi amangolandira korona wakubvunda chifukwa korona amene anagwilitsidwa ntchito mu masiku a Paulo anapangidwa ndi udzu ndi masamba.  Koma ifeyo, pakupambana, pakuthamanga mpikisano wauzimu...ndiponsi kumaliza mokhulupirika...tingalandire makorona osiyana osatha.  

Makorona amenewo amafotokozedwa kwathunthu mu maphunziro athu a discipleship, koma dongosolo la makorona likutsatira:

1) Korona wa chikondwerero (1 Ates 2:19)

2) Korona wa chilungamo (2 Tim 4:8)

3) Korona wa moyo (Yakobo 1:12)

4) Korono wa ulemerero (1 Pet 5:4)

Makorona onsewo ndi osatha ndi osabvunda.  Angalandiridwe ngati Mkristu adzadzikanizira yekha ndi kukwaniritsa chifuniro cha Mulungu m’malo mwa chifuniro cha iye yekha.

1 Akorinto 9:26-27

“Chifukwa chace ine ndithamanga chotero, si monga chosinkhasinkha.  Ndilimbana chotero, si monga ngati kupanda mlengamlenga; koma ndipumpuntha thupi langa, ndipo ndiliyesa kapolo; kuti, kapena ngakhale ndalalikira kwa ena, ndingakhale wotayika ndekha.”

Paulo anagwira ntchito modziletsa m’moyo mwake.  Mu zinthu zonse, anafuna kukaniza zilakolako za thupi lake kuti asakhale wonyenga.  Muone...abusa amakumana ndi mayesero monga ali yense.  Timanena kuti Akristu asapange chakuti chakuti, koma zochimwa zomwezo zimatilondola!  Tsono tikhale odziletsa ndi osamalira kwambiri kuti tingamalize mpikisano wathu mokhulupirika.  Tifuna kunena monga Paulo mu 2 Timoteo 4:7, “Ndalimbana nako kulimbana kwabwino, ndatsiriza njirayo, ndasunga chikhulupiriro.”  Pamene Paulo analemba, “njirayo”, akuloza njira ya mpikisano wa liwiro...monga Ahebri 12:1.  

Paulo analemba za kuthamanga mosinkhasinkha ndi kupanda mlengamlenga.  Akunena kuti sanafune kuononga nthawi yake m’moyo wachiKristu.  Ambiri amangoononga nthawi.  Amathamanga, koma akupita kuti?  Amapanda, koma akuteteza ndani?  Dziwani njira yanji Mulungu afuna inu kuthamangapo, ndipo mutsirize njira mokhulupirika.

1 Akorinto 10:1-2
“Pakuti sindifuna, kuti mukhale osadziwa, abale, kuti makolo athu onse anali pansi pa mtambo, naoloka nyanja onse; nabatizidwa onse kwa Mose, mumtambo, ndi m’nyanja.” 

Paulo sanafuna wopulumutsidwa ali yense kukhala wosadziwa.  Umbuli ndi chinthu chimene chimaononga anthu a Mulungu (Hos 4:6).

Mu mutu 10, Paulo amayamba kufotokoza za miyambo iwiri yopezeka mu mpingo wapafupi woyenera.  Miyambo iwiriyo ndi ubatizo ndi mgonero wa Ambuye. 

Poyamba, Paulo amalankhula za ubatizo.  Mu malembo, muli maubatizo asanu ndi awiri osiyana-siyana. Mu ndime ziwirizi, Paulo amakamba za ubatiko wa kwa Mose.  Ngati mukubatiza wina, mukumiza iye m’chinthu china...kapena madzi...kapena Mzimu Woyera...kapena mazunzo...kapena moto...mukaika chili chonse mu chinthu chosiyana, mukubatiza.  Kunoko, ana a Israyeli analowa m’mtambo ndi nyanja.  Chifukwa Mose anawatsogolera iwo mu mtambo ndi nyanja, ndi kuti anabatizika kwa Mose.  

Ubatizo m’madzi ndi wofunikira mu mpingo chifukwa umasonyeza ngati wina akutsatira Kristu m’moyo mwake mwauzimu...monga ana a Israyeli anaonetsa kuti akutsatira Mose pamene analowa m’mtambo ndi nyanja.  Koma kumbukirani apa, ana a Israyeli anaturutsidwa mu Aigupto ndi Mulungu asanabatizidwa m’mtambo ndi nyanja.  Choyamba, chiombolo...chachiwiri, ubatizo.  Chimodzimodzi ndi ife.  Choyamba, chipulumutso/chiombolo...chachiwiri, ubatizo m’madzi.

1Akorinto 10:3-4

“Nayda onse chakudya cauzimu chimodzimodzi; namwa onse chkumwa chauzimu chimodzimodzi; pakuti anamwa mwa thanthwe lauzimu lakuwatsata; koma thanthwelo ndiye Kristu.”

Ku chipululu, ana a Israyeli anadya mana.  Mu buku la Masalmo, mana anatchedwa chakudya cha angelo (Mas 78:25 mu Chizungu).  Chakudyacho chinali chathupi, koma chinapereka chithunzi cha chinthu chauzimu.  Iwowo a Chipangano Chakale anadya mana, koma ifeyo a Chipangano Chatsopano, tinauzidwa ndi Yesu Kristu kuti tingadye Yesu Kristu ndipo sitidzamva njala.  Mofanana, ku Chipangano Chakale, anatenga chakumwa chathupi, koma chinapereka chinthuzi cha chauzimu chosiyana.  Yesu anatiuza kuti pakumwa madzi a moyo operekedwa ndi Iye, sitidzakhala ndi ludzu (ona Yohane 6:35).   

Potero, ife a Chipangano Chatsopano...opulumutsidwa mu mpingo, timatenga mgonero wa Ambuye kupereka chithunzi cha zinthu zauzimu.  Mkate ndi chithunzi cha thupi la Yesu Kristu.  Vinyo watsopano (madzi a mphesa) ndi chithunzi cha mwazi wa Yesu.  

Pa mapeto pa ndime 4, tili ndi choonadi chofunikira kwambiri.  Paulo anatiuza kuti Kristu ndiye thanthwe.  Akatolika onse amakhulupirira kuti Petro ndiye thanthwe kuchokera ku Mateyu 16:18.  Koma ngati wina akadasanthula mosamalira Mateyu 16:18, angazindikire kuti thanthwe ndi chinthu chimene zipata za Gehena sizingaletse.  Petro sanapite ku Gehena.  Mpingo sunapite ku Gehena.  Koma Kristu analowa mu Gehena (Mach 2:31), koma zipata zake sizinamletse Iye chifukwa anali ndi makiyi (Chibv 1:18).  Palibe chokaika kuchokera ku 1 Akorinto 10:4, Yesu Kristu ndiye thanthwe...osati Petro.

Komanso, mu 1 Akorinto 10:4, tingaone kuti thanthwelo linawatsata ana a Israyeli mu chipululu.  Ichichi chingaoneke chachilendo kwambiri ngati simumakumbukira kuti thanthwelo ndi Kristu.  Ena amaganiza kuti panali thanthwe lalikuru likugubudizika pambuyu pawo.  Musaganize choncho.  Panali thanthwe limene linapereka madzi kwa iwo mu chipululu, inde...palibe chotsutsana komweko.  Koma, thanthwe limene linawatsata iwo ndi thanthwe lauzimu...thanthwelo linali Kristu.  Anawatsata iwo mu chipululu ngati mtsogoleri wawo.  Timawerenga za Iye ngati Mngelo wa Yehova.  

1 Akorinto 10:5-6
“Koma ochuruka a iwo Mulungu anamwazika m’chipululu.  Koma zinthu izi zinachitika, zikhale zotichenjeza ife, kuti tisalakalake zoipa ife, monganso iwowo analakalaka.”

Ena amandifunsa chifukwa chiyani tiwerenge Chipangano Chakale ngati zimene zopezekapo sizimakhudza ife (mwa chiphunzitso) mu Chipangano Chatsopano.  Paulo amatipatsa chifukwa chimodzi kunoko.  Tiwerenge Chipangano Chakale choti tiphunzire kuchokera ku zolakwa zawo.  Tingaphunzire za zinthu zimene zimakondweretsa Mulungu, ndiponso zimeme zimakwiyitsa Mulungu yemweyo.  Choncho, tingaphindule kwambiri pakusanthula Chipangano Chakale.  Mu mavesi akutsatira, tili ndi zitsanzo zambiri za zolakwa za ana a Israyeli.  Paulo sakupanga miseche m’menemo.  Koma akutizindikiritsa ife za zolakwazo zoti tisazichitenso.

1 Akorinto 10:7

“Kapena musakhale opembedza mafano, monga ena a iwo, monga kwalembedwa, Anthu anakhala pansi kudya ndi kumwa, nanyamuka kusewera.”
Paulo anagwilitsa ntchito chitsanzo choyamba chino chochokera ku Eksodo 32.  Analakathula Eksodo 32:6.  Mu mutu umenewo, ana a Israyeli anapanga fano la golidi la ng’ombe.  Paulo anawauza Akristu mu Akolose 3:5, “Chifukwa chace, fetsani ziwalozo ziri padziko; dama, chidetso, chifunitso cha manyazi, chilakolako choipa, ndi chisiriro, chimene chiri kupembedza mafano.”  
Kapena mulibe mafano a miyala pamaso panu, koma mungakhalebe ndi mafano mu mtima wanu.  Ambiri amapembedza masewero (monga World Cup...mpira).  Ambirinso amapembedza chakudya ndi chakumwa chifukwa mulungu wawo ndi mimba yawo (Afil 3:19).  Tisasirire...tisakhale ndi mafano athupi kapena auzimu m’mitima yathu.  

1 Akorinto 10:8

“Kapena tisachite dama monga ena a iwo anachita dama, nagwa tsiku limodzi zikwi makumi awiri ndi zitatu.”

Paulo akukamba za nkhani yopezeka mu Numeri 25:1-9.  Ana a Israyeli anachita dama, kenaka Mulungu anawapasula kwambiri.  Mulungu amatichenjeza mu Ahebri 13:4 kuti adzaweruza adama ndi achigololo onse.  Tingazindikire mkwiyo waukulu wa Mulungu chifukwa cha dama kuchokera ku nkhani ya Numeri 25:1-9.  

Ena amaganiza kuti muli cholakwa m’Baibulo kunoko.  Mu Numeri 25:9, Baibulo limati anthu 24,000 anagwa...anaphedwa ndi Mulungu.  Koma mu 1 Akorinto 10:8, Paulo analemba kuti anthu 23,000 anagwa.  Palibe chotsutsana apapa ngati muwerenga mosamalira.  Paulo analemba kuti anthu 23,000 anagwa MU TSIKU LIMODZI.  Mose analemba mu Numeri kuti anthu 24,000 anagwa, koma sanatchule masiku angati.  Tsono, 23,000 anagwa mu tsiku limodzi, ndipo anthu 1,000 ena anagwa bwino lino.  

1 Akorinto 10:9
“Kapena tisayese Ambuye, monga ena a iwo anayesa, naonongeka ndi njoka zija.”

Paulo akupereka nkhani yochokera ku Numeri 21:5-9.  Ayuda aja sanaganize kuti Mulungu anatha kupereka zokwanira kwa iwo, tsono ananyinyirika.  Pakunyinyirika, anakakamiza Mulungu kutsimikizira iwo kuti anali ndi mphamvu yakulanga iwo.  M’menemo anamyesa.  

Ifeyo, nthawi zina timakaika ngati Mulungu angathe kutisamalira.  Choncho, timayamba kunyinyirika za kuchiriza kwake m’miyoyo yathu.  Mulungu adzafunika kutsimikiza kuti ali ndi mphamvu kuchita chili chonse m’moyo mwanu.  Simufuna kukakamiza Ambuye kuchita zazikuru m’moyo mwanu chifukwa mukukaika ngati angazichite.  Zazikulu zimene zidzachitika ...kapena...sizidzakhala zokoma...kapena zidzapweteka inu monga ngati chilango.

1 Akorinto 10:10

“Kapena musadandaula, monga ena a iwo anadandaula, naonongeka ndi woonongayo.”

Tsopano Paulo akulozera Numeri 16 ndi nkhani yake.  Ayuda aja ananyinyirika nthawi zambiri m’chipululu.  Anthu amanyinyirika chifukwa amalephera kuthokoza Mulungu chifukwa cha zinthu zochitidwa ndi Mulungu m’moyo wawo.  Chenjerani chifukwa ngati mulephera kunena “zikomo” koma mufuna kudandaulabe, Mulungu angatseke pakamwa panu msanga.  

Mu Numeri 16, Datani, Abiramu, ndi Kora anaukira Mose.  Pamapeto, atatuwo ndi anthu 250 ena anaphedwa ndi Mulungu.  Kenaka, anthu onse a Israyeli anadandaulanso pakuti, “Bwanji mwapha anthu opatulika a Yehova?”  Pamapeto pa mutu 16, Mulungu analola woonongayo kupha anthu 14,700 mu nthawi yaifupi.  

1 Akorinto 10:11
“Koma izi zinachitika kwa iwowa monga zotichenjeza, ndipo zinalembedwa kutichenjeza ife, amene matsirizidwe a nthawi ya pansi pano adafika pa ife.”

Funso labwino ndi loti, “Kodi tili ndi nkhani za Chipangano Chakale chifukwa chiyani?”  Paulo wapereka yankho apa kuti tingachenjedwe ndi zolakwa zawo.  Wanzeru ali yense aphunzire kuchokera ku zolakwa za anthu ena, m’menemo, asapangenso zomwezo.  

***Ngati wina wagwa mu dzenje, kenaka mubwera pambuyo pake...mwaona kuti wagwamo, koma inunso mugwe mu dzenje lomwelo...ndinu opusadi!  

Ndiponso Paulo anati matsirizidwe a nthawi adafika pa ife.  Kuti mumvetsetse mau ake kunoko, mukufunika kudziwa kuti Mulungu adalenga kumwamba ndi dziko lapansi zaka 6,000 zapitazo.  Posachedwa, Yesu Kristu adzabweranso ndipo adzachita ufumu pa dziko lonse lapansi zaka chikwi.  Pamapeto pa zaka chikwizo, dziko ndi kumwamba zidzathawa ndipo malo awo sadzapezedwa (Chibv 20:11).  Tsono, ngati mukuona mapu wa nthawi, tili mu nthawi ya mapeto a mbiri ya dziko lapansi.  
1 Akorinto 10:12

“Chifukwa chace iye wakuyesa kuti ali chiriri, ayang’anire kuti angagwe.”

Solomo anati kudzikuza kumatsogolera kuonongeka.  Wina akaganiza kuti sangagwe, imeneyo ndi nthawi imene ali pafupi kwambiri ndi kugwa.  Chitsanzo chabwino cha zimenezi ndi Petro.  Petro anaganiza kuti anali wokonzeka kuphedwa chifukwa cha Yesu Kristu, koma pa mapeto anakana Kristu katatu.  

Musaganize konse kuti simungaleke.  Mdierekezi analikuononga anthu kufikira zaka 6,000 tsopano.  Ali wozolowera ndi anthu.  Anthu olungama kwambiri a dziko lapansi anagwetsedwa ndi Satana.  Nowa analedzera.  Abrahamu ananama.  Mose anapsa mtima.  Davide anachita chigogolo ndipo anapha munthu.  Solomo anapembedza milungu yonyenga.  Danieli analola mfumu kumgwadira.  Satana amadziwanso zinthu zimene zingakuphutwitseni inuyo!

1 Akorinto 10:13
“Sichinakugwereni inu chiyeso koma cha umunthu; koma Mulungu ali wokhulupirika, amene sadzalola inu kuyesedwa koposa kumene mukhoza; koma pamodzi ndi chiyeso adzaikanso populumukirapo, kuti mudzakhoze kupirirako.”

Imeneyi ndi imodzi ya ndime zabwino kwambiri m’malembo.  Chimodzi ndi chosakaikidwa...mudzapeza mavuto ambiri m’moyo mwanu.  Choncho, ndi pofunikira ndi podalitsa kudziwa kuti mu vuto lili lonse, Mulungu adzakhala wokhulupirika.  Sadzaika pa inu koposa kumene mukhoza. 
Nthawi zambiri mumamva za Akristu ena amene aleka ndi agwa.  Chinachitika chiyani?  Analephera kudalira chisomo cha Mulungu.  Mu chochitika chili chonse, Mulungu adzapereka populumukirapo poti mungapirire.  Tsono ngati wina sanapirire, ndi kuti sanazindikire populumukirapo poperekedwa ndi Mulungu. 

Paulo anati chiyeso chanu chili cha umunthu.  Ndi kuti, anthu onse amagawirana mavuto omwewo.  Simuli nokha kumva njala, kapena kukangana ndi mkazi, kapena kusowa ntchito, kapena kuvutidwa ndi machimo...onse amalimbana nazo.  Musaganize kuti chifukwa mavuto akuchitika m’moyo mwanu, Mulungu samakukondani kapena akulephera inu...iai.  Koma m’malo mwake, mufufuze njira yakuthawira.  

Baibulo limati, “Mulungu ndiye wokhulupirika ndi oyera mtima.” (Hos 11:12b) Palibe ali yense pa dziko lapansi amene angakhulupiriridwa monga Mulungu.  Posasamala kuti munthu wabwino walonjeza kuti achite kanthu...angalepherebe.  Koma pamene Mulungu wanene kanthu kali konse, mungapulume ndithu chifukwa mwadziwa kuti adzakwaniritsa mau ake.  

Mu 1 Akorinto 1:9, Baibulo limati Mulungu ndiye wokhulupirika amene anatiitana ife ku chiyanjano cha Mwana wake Yesu Kristu.  Ndiponso mu 1 Yohane 1:9, tingapeze kuti Mulungu ndiye wokhulupirika kutikhululukirira ife tikabvomereza machimo athu.  Ndiponso kuno, tawerenga kuti ndiye wokhulupirika kulanditsa ndi kutichirikiza ife mu vuto lili lonse.

1 Akorinto 10:14

“Chifukwa chace, okondedwa anga, thawani kupembedza mafano.”

Chifukwa Mulungu wathu ndiye wokhulupirika yekha, palibe chifukwa chakutenga nthawi ndi mafano a miyala amene sangalankhule, kudya, kumva, kuganiza, kulonjeza, kapena china chili chonse.

1 Akorinto 10:15

“Ndinena monga kwa anzeru; lingarirani inu chimene ndinena.”

Paulo anafuna kufotokoza zinthu zina za mgonero wa Ambuye, koma asanazifotokoze, anasonyeza kuti akulankhula kwa anzeru.  Wina amene alibe nzeru sangathe kumvetsetsa zoonadi za Baibulo.  Koma nzeru imaperekezedwa ndi kulingalira.  Ngati wina amamva mau a Mulungu, kenaka amangoiwala mauwo, alibe nzeru.  Wanzeru amatenga nthawi yakulingalira za zinthu zimene wangomva.  

Tsono, nonsenu mulingalire osati za mau otsatira, komanso liu lili lonse la Baibulo.  

Komanso, mudziwe kuti mu Chizungu, Baibulo limati, “...weruzani inu zimene ndinena.”  Mlaliki alole munthu ali yense kuweruza mau ake...chifukwa ayenera kulalikira kuchokera ku malembo.  Ngati amaphunzitsa ndi kulalikira monga mwa malembo, ndi kuti akhoze kutsimikiza ziphunzitso zake zonse pakugwilitsa ntchito Baibulo.  Alaliki ambiri sangapirire ngati wina akuyesa mau ake chifukwa ndiwo odzikuza.  

1 Akorinto 10:16-17
“Chikho cha dalitso chimene tidalitsa, sichiri chiyanjano cha mwazi wa Kristu kodi?  Mkate umene tinyema suli chiyanjano cha thupi la Kristu kodi?  Pakuti mkate ndiwo umodzi, chotero ife ambiri ndife thupi limodzi; pakuti ife tonse titengako ku mkate umodzi.”

Tsopano Paulo akuyamba kufotokoza zinthu zina zimene zimakhudza mgonero wa Ambuye.  Kunoko, mungaone kuti chikho ndi mkate sizili thupi ndi mwazi zeni zeni za Kristu.  Koma chikho ndi mkate zimaimirira  CHIYANJANO cha thupi ndi mwazi zake.  Pakutenga mgonero wa Ambuye, tonseli timadya mkate umodzi.  Tonseli timamwa chikho chimodzi.  Pakuchita choncho, tikuonetsa kuti tonseli tili opezeka mu thupi limodzi, ndilo la Kristu.

Zimenezi  ndi zifukwa ziwiri zakutenga mgonero wa Ambuye...kuyanjana wina ndi mnzake mwa Kristu ndiponso kuonetsa kuti tili gulu limodzi mu thupi la Kristu.
1 Akorinto 10:18-22

“Tapenyani Israyeli monga mwa thupi; kodi iwo akudya nsembezo alibe chiyanjano ndi guwa la nsembe?  Ndinena chiyani tsono?  Kuti choperekedwa nsembe kwa mafano chiri kanthu?  Kapena kuti fano liri kanthu kodi?  Koma nditi kuti zimene amitundu apereka nsembe azipereka kwa ziwanda; ndipo sindifuna kuti inu muyanjane ndi ziwanda.  Simungathe kumwera chikho cha Ambuye, ndi chikho cha ziwanda; simungathe kulandirako ku gome la Ambuye, ndi ku gome la ziwanda.  Kapena kodi tichititsa nsanje Ambuye?  Kodi mphamvu zathu ziposa Iye?”

Chofanana chilipo pakati pa Israyeli wa Chipangano Chakale ndi Akristu a Chipangano Chatsopano.  Anthu amene anapereka nsembe pa guwa la nsembe la Yehova anaonetsa kuti akuyanjana ndi Yehova.  Wina wopereka ku guwa la nsembe la Baala, akuonetsa kuti akuyanjana ndi Baala.  Chimodzimodzi ngati wina akutenga mgonero wa Ambuye, akuonetsa kuti akuyanjana ndi Ambuye.

Paulo anasindika kuti mafano sali kanthu m’dziko lapansi.  Ndi zoonadi, koma akhoza kuononga umboni wanu!  Ngati mwanena kale, mwapanga chibvomerezo choti ndinu wotsatira wa Yesu Kristu, kenaka anthu amaona inu kudya nyama yoperekedwa kwa mafano, kapena angaganize kuti mukutsatiranso mafano.  Tsono, zoona...mafano ali chabe, koma pakutenga chakudya choperekedwa kwa amenewo, mukusokoneza anthu za mafanowo pakuyanjana nawo.

Choncho, Paulo anafotokoza mu ndime 21 kuti simungayanjane ndi zinthu ziwiri zosiyana.  Pakuchita chotero, mukuoneka ngati onyenga.  

Mu ndime 22, Paulo akutsimikiza mfundo yake pakunena kuti tilibe mphamvu yonga Ambuye.  Mwachitsanzo, ngati muli wokwatira, ndi kuti mkazi wanu anakuuzani kuti amakukondani ndithu.  Ngati mukadampeza iye kudyera pamodzi ndi mwamuna wosiyana, mungamve nsanje yaikuru.  Yoposa ikadakhala nsanje ya Mulungu ngati mukuyanjana ndi mafano kapena ziwanda.  Simungathe kusakwiya ngati wina akunamiza inu m’menemo.  Mulungu akadakwiya ndithu, koma mukuganiza kuti inuyo simukadakwiya?  Iai...mulibe mphamvu yakuletsa mkwiyo wanu  yoposa Mulungu.

1 Akorinto 10:23

“Zinthu zonse ziloleka; koma sizipindula zonse.  Zinthu zonse ziloleka; koma sizimanga zonse.”

Chomveka, musachite chili chonse chimene sichingaphindulitse kapena kumangirira munthu wina wake.  Kuti mukhale ndi chidziwitso china, mupeze mafotokozedwe opezeka pansi pa 1 Akorinto 6:12.

1 Akorinto 10:24

“Munthu asafune zace za iye yekha, koma za mnzace.”

Ndime zofanana zingapezeke mu Afilipi 2:3-4.  Musafune kudzikondweretsa nokha.  Nthawi ili yonse mukuchita kanthu, muganizire mbale wanu.  Adzathandizika bwanji?  Kodi adzamangirirdwa bwanji ngati ndichita chakuti chakuti?  

Makamaka tinganene kuti ndime imeneyi ndi chitanthauzo chabwino cha chikondi.  Onani mafotokezedwe pansi pa 1 Akorinto 13, mutu wonsewo.

1 Akorinto 10:25-26

“Chonse chogulitsidwa pa msika wa nyama, mudye, osafunsa kanthu chifukwa cha chikumbu mtima; pakuti dziko lapansi liri la Ambuye, ndi kudzala kwace.”
Ngati mwagula nyama yina mu msika, musafunse chili chonse chifukwa ngati muphunzire kuti nyamayo yinaperekedwa kale ku fano lina lake, ndiye simungadye ndi chikumbu mtima chomveka chifukwa mudzadziwa kuti wina angaganize kuti mukuyanjana ndi mafano.  

Ambuye amakhala ndi zonse mu dziko lapansi, tsono ngakhale nyama yina inaperekedwa ku mafano kale, Ambuye analenga nyamayo poyamba, tsono mumathabe kudya.  Koma mutadziwa kuti ndi yoperekedwa ku mafano...musadye chifukwa cha chikumbu mtima.

1 Akorinto 10:27-29

“Ngati wina wa osakhulupira akuitanani, ndipo mufuna kupita; mudye chomwe chiikidwa kwa inu, osafunsa kanthu, chifukwa cha chikumbu mtima.  Koma ngati wina akati kwa inu, Yoperekedwa nsembe iyi, musadye, chifukwa cha iyeyo wakuukza, ndi chifukwa cha chikumbu mtima.  Ndinena chikumbu mtima, si cha iwe mwini, koma cha winayo; pakuti ufulu wanga uyesedwa ninji ndi chikubmu mtima cha wina?

Mfundo yofanana ili apa.  Ngati mukudyera pamodzi ndi wosakhulupirira wina, simufuna kuphuntwitsa wina pakudya nyama yoperekedwa nsembe pamaso pake.  Wosakhulupirirayo adzasokonozeka chifukwa mukunena ndi pakamwa poti Yesu Kristu ndiye Ambuye wa zonse, koma pakudya nyamayo, mukunena ndi machitidwe anu kuti mafano ali ofunikira.  

Ngati wosakhulupirirayo sanatchule chili chonse za nyama yoiikidwa kwa inu, musadandaule.  Sangadzudzule inu chifukwa cha kudya nyamazo ngati simunadziwe kuti zinaperekedwa ku mafano.  
Mu zonse, simufuna kukhumudwitsa chikumbu mtima cha wina ali yense pakutenga chakudya chili chonse.  Inu, mwadziwa choonadi choti nyama ili yonse ingadyedwe, koma wosakhulupirira samadziwa choncho, tsono mungatenge chakudya chosiyana...chifukwa chiyani?  Dziko lonse lapansi lili la Ambuye...mungapeze china ndithu!

Ndi choonadi, mungathe kudya chili chonse, koma chikumbu mtima cha wina wake ndi chofunikira choposa mimba yanu!  Tsono, musakhumudwitse ali yense ndi ufulu wanu.  

1 Akorinto 10:30

“Ngati ine ndilandirako mwachisomo, ndinenezedwa bwanji chifukwa cha ichi chimene ndiyamikapo?”

Paulo amaloledwa kudya chakudya chili chonse.  Koma ngati wina amene alibe chidziwitso choti angadye zonse azindikira Paulo akudya nyama yoperekedwa nsembe kwa mafano, anganyoze iye…kapena anganeneze iye.  Choncho, m’menemo akunenezedwa chifukwa anakhumudwitsa chikumbu mtima cha wina wake, osati chifukwa choti anadya nyama yonyansa.  

*** Ineyo, ndingayamike Mulungu chifukwa cha television (wailesi ya kanema) yanga.  Nthawi zina, ndi chabwino choti tingapumule pakuona television.  Koma, ngati mbale wina amene amaganiza kuti television ndi tchimo alowa m’nyumba mwanga, ndisaone television yanga.  Tisiye chifukwa cha chikumbu mtima cha mbale wanga.  

1 Akorinto 10:31

“Chifukwa chache mungakhale mudya, mungakhale mumwa, mungakhale muchita kanthu kena, chitani zonse ku ulemerero wa Mulungu.”
Ndime yino ndi yomveka ndiponso ndi imodzi ya zofunikira m’malembo onse.  Ifeyon, tinalengedwa kuti tipereke ulemerero kwa Mulungu.  Ngati simukuchita chotero, muli ndi vuto, mukufunika kukonzedwa!  

***Ngati muli ndi foni, koma nthawi ili yonse mufuna kuimbira wina wake, foni yanu imayamba kuimbitsa nyimbo zina monga wailesi…foni yanu ili yoonongeka!  Ikonzedwe!  Chimodzimodzi ndi munthu amene sakupereka ulemerero kwa Mulungu.  

(Chibv 4:11)  Mu Chichewa, muli chisokonezo.  Koma kuchokera ku Chizungu, tingamvetsetse kuti Yesu Kristu ndiye Mlengi.  Mlengi analenga zonse zoti akondweretsedwe.  

Kodi mwachita chiyani lero?  Zochitidwazo zakondweretsa ndani?  Zathandiza ndani?  Zaphindulitsa ndani?  Kodi muli ndi ntchito?  Palibe vuto.  Koma, kodi mukupereka ulemerero kwa Mulungu ndi ntchito yanu?  Kodi mukugwilitsa ntchito ndalama ya ku ntchito yoti muchirikize utumiki wa Mulungu?  Kodi mumagwira ntchito yanu mochirimika nthawi zonse kuti mungakhale nawo umboni wabwino?

1 Akorinto 10:32

“Khalani osakhumudwitsa, kapena Ayuda, kapena Ahelene, kapena Mpingo wa Mulungu.”
Apapa, tili ndi magulu atatu osiyana.  Ali yense wa dziko lapansi amakwanira mu limodzi la magulu awa.  Ngati wina amachokera kwa Abrahamu, Isake, ndi Yakobo, ndiye Myuda.  Ndikukamba za kubadwa kwathupi, osati zinthu zauzimu.  Ngati simunabadwe kwa Abrahamu, Isake, ndi Yakobo, ndinu Ahelene kapena tinganene Amitundu.  Ngati wina wabadwa mwatsopano, ndi kuti ndiye mbali ya Mpingo wa Mulungu.  Baibulo limatiuza kuti Mpingo (kapena Eklesia) ndi thupi la Kristu (Aef 1:22-23).  Mu thupi la Kristu, mulibe Myuda kapena Mhelene, tili tonse m’thupi limodzi (Agal 3:28).  Muli monse mukawerenga m’malembo, muwerenga za umodzi wa mitundu imeneyi.  

Mu Chipangano Chakale, mukuwerenga za mbiri ya Ayuda.  Koma, nthawi zina, Mulungu amafotokoza zina kwa Amitundu (Yer 48, Eze 32, Nahumu).  Zambiri za Chipangano Chatsopano zinalembedwa kwa opulumutsidwa mu Mpingo.  Ndiye, buku la Chibvumbulutso limakhudza magulu awiri a Ayuda ndi Amitundu.  Mpingo udzakwaturidwa zisanachitike zinthu zopezeka m’buku la Chibvumbulutso.  

Tsono, ngati Paulo akunena kuti musakhumudwitse magulu atatuwo, ndi kuti muyenera kukhala ozolowera ndi miyambo ya magulu onsewo.  Kodi mwadziwa zimene Ayuda amazikhulupirira?  Nanga Amitundu?  Nanga Mpingo?  Inu nonse mwadziwa kuti pakati pa mafuko a Malawi, pali zosiyana zina.  Ena amalankhula zilankhuliro zosiyana.  Ena amapereka moni mosiyana.  Ena amachita mosiyana ku ukwati kapena maliro.  Ngati Mulungu adzapereka mwai wa kwa inu kuti mutumikire pfuko losiyana, ndi kuti mukhale ozolowera ndi miyambo yawo yoti musakhumudwitse iwo.  

1 Akorinto 10:33

“Monga inenso ndikondweretsa onse m’zinthu zonse, wosafuna chiphindulo changa, koma cha unyinjiwo, kuti apulumutsidwe.”
Tsopano, mungaphunzire phunziro lophindulitsa kwambiri za kuwerenga Baibulo lanu.  Paulo analemba kuti amakondweretsa anthu.  Koma, monga mwa malembo, tichite choncho?  Iai.  Tsono, chikuthantauza kuti tili ndi chotsutsana kapena cholakwa m’malembo.  Iainso.  Muyenera kuwerenga mbiri yonse ya chigawo.  Paulo akufotokoza za kukopetsa anthu kuti apulumutsidwe.  Tingadziwe chimenechi kuchokera ku mapeto a ndime 33.  Mukayesa kutsogolera wina kwa Kristu, simufuna kukhumudwitsa iye, monga Paulo analikutifotokozera ife m’chigawo ichi.  Sindikunena kuti muchite chili chonse choti alandire Kristu (monga kupereka makobidi).  Koma, ngati mufuna wina kulandira Mpulumutsi wathu, muganizire iye ndi chochitika chake.  

***Muslim…musadye nkhumba.  *** 7th Day…musagwire ntchito pa tsiku la Sabata.  

Simukuchimwa pakupewa zimenezo.  Mulungu amazilola ndithu chifukwa mukuyesa kulalikira wina wake kuti apulumuke.

Tingafanizire ndime yino ndi Agalatiya 1:10.  Momveka kwambiri, Paulo sanafune kukondweretsa anthu.  Koma mu 1 Akor 10:33, ananena kuti anakondweretsa.  Chobvuta ndi chiyani?  Mu 1 Akorinto 10, tikulankhula za kutsogolera anthu kwa Kristu.  Mu Agalatiya 1, Paulo akufotokoza za kulalikira kwa Uthenga Wabwino weni weni.  Ngati mufuna kulalikira, musalalikire monga mwa chifuniro cha anthu.  Simukuyesa kusangalatsa anthu ndi ulaliki wabwino wanu.  Pakulalikra Uthenga Wabwino, mukusonyeza kuti Mulungu ndiye Woona, anthu ali osokera.  Anthu ena amasintha ulaliki wawo woti asakhumudwitse anthu.  SIMUNGASINTHE CHOONADI!  Koma, ngati mukufunika kupewa zinthu zina zoti munthu wina angamvere Uthenga Wabwino weni weni, palibe vuto!

1 Akorinto 11:1
“Khalani onditsanza ine, monga inenso nditsanza Kristu.”

Poyambira, ndikufuna kunena kuti muyenera kukhala Mkristu wabwino ngati mufuna kunena, “Khalani onditsanza ine…”  Palibe ambiri amene anganene choncho chifukwa ambiri samatsanza Yesu Kristu.  Akristu onse ayese kukhala chitsanzo cha kwa Akristu ena.  Kodi mungauze opulumutsidwa ena kuti achitire umboni monga inu?  Kapena kupereka…kupemphera…kuwerenga Baibulo?

Mu ndime yino, tili ndi dongosolo labwino la kupanga ophunzira (discipleship).  Yesu ndiye Mutu wa thupi la Kristu.  Ife tonse titsanze Iye.  Koma, nthawi zambiri ndi povuta kutsatira munthu wosaoneka ndi maso.  Tsono, chifukwa chake Mulungu amalola anthu kukhala ndi atsogoleri athupi.  Nkhosa zimafunika mbusa!

(Yoswa 1:1) Yoswa anali kapolo wa Mose amene anali kapolo wa Mulungu.  Eliya anali mneneri wa Mulungu, komanso anali ndi Elisa ngati mtumiki wake.  Yesu Kristu anali ndi atumwi khumi ndi awiri.  Khumi ndi awiri aja analamuliridwa kuti alalikire olengedwa onse mu Marko 16:15, komanso anauzidwa kuti aphunzitse amitundu onse kuti asunge zonse zimene Yesu anawalamulira atumwi oyamba aja.  Ndi kuti atsogoleri aphunzitse ena kuti enawo akhale atsogoleri kutsogolo.  

Paulo anali ndi ndondomeko yomweyo.  Mu 2 Tim 2:2, Paulo anamfotokozera Timoteo kuti zimene anamuphunzitsa, zomwezo ziperekedwe kwa okhulupirika amene adzakhoza kuphunzitsa enanso.  Tsono, mu ndime imodziyo, tili ndi magulu anai.  Tili ndi mtsogoleri woyamba (Paulo).  Tili ndi wophunzira wake (Timoteo).  Tili ndi okhulupirika (ophunzira a Timoteo).  Pa mapeto, tili ndi “ena” amene adzaphunzitsidwa (ophunzira a ophunzira a Timoteo).  Ilili ndi dongosolo la discipleship mu Chipangano Chatsopano.  Kodi inuyo, muli kuti mu dongosolo lino?

Mumvetsetse kuti 1 Akor 11:1 sikunena kuti muchite zonse zimene Paulo anazichita.  Paulo anali ndi maitanidwe ake ochokera kwa Mulungu.  Anaachita kwatunthu.  Inunso, mupeze chifuniro cha Mulungu ndi chiti m’moyo wanu, inunso, muchite monga m’mene Paulo anachitira, mukwaniritse chifuniro cha Mulungu.  Ena amakhumudwa ngati sangachite chili chonse monga mbusa wawo.  Muchite chifuniro cha Mulungu, osati machitidwe onse a mbusa.  Zinthu zina m’moyo wachiKristu zichitidwe ndi opulumutsidwa onse.  Koma, si onse amene adzapita ku dziko losiyana loti ayambitse mipingo.  Chimenecho ndi maitanidwe apadera a Mulungu.  

Kapena mumayang’ana mbusa wanu ngati munthu wauzimu kapena munthu wokhulupirika wa Mulungu.  Inenso, tifuna kutengera mbusa wanga Dr. Ruckman, ngakhalenso Bro. Donovan.  Amatsanza Yesu Kristu bwino bwino, ndipo Mulungu analikugwilitsa ntchito amenewo nthawi yaitali.  Chimenecho ndi chilakolako changa.  Tingachite chimenecho bwanji?  Ahebri 13:7 imatiuza kuti tikumbukire atsogoleri athu, tiyang’anire mayendedwe awo, ndiponso titsanze amenewo.  Koma tingapambane bwanji?  Chifukwa Yesu amene anaitana iwo mu utumiki, amene anathandiza ndi kuwachirikiza iwo, ndi yemweyo amene anatichitire ife chimodzimodzi (Ahebri 13:8).  

Limodzi la mavuto akulu limene thupi la Kristu lili nalo ndi loti tikusowa atsogoleri abwino.  M’malo mwa kukhala ndi amuna amene angatsogolere molimbika mtima, tili ndi akazi akuyesa kuonetsa onse kuti angapambane pa amuna.  Amuna akalalikira, amalalikira monga akazi awo…mofoka kwambiri.  Mukalalikire, musalankhule monga alembi kapena Afarisi.  Inde ikhale Inde…Iai ikhale Iai.  Musanena, “Kaya, kapena, mwina, ndikukaika, tisalozane zala, tikondane wina ndi mnzake.”  Mukalalikire, lankhulani ndi mphamvu…nenani, “Choipa ndi ichi, chabwino ndi icho.  Musachite ichi, chitani icho.  Ndiwo opusa, ndiwo anzeru…”  Amuna adzatsatira amuna eni eni!  

1 Akorinto 11:2

“Ndipo ndikutamandani kuti m’zinthu zonse mukumbukila ine, ndi kuti musunga miyambo monga ndinapereka kwa inu.”  

Akristu aja anakumbukila Paulo ndi zinthu zimene zinaphunzitsidwa ndi iyeyo.  Ngati anakaika pa chinthu china, ananena, “Kodi Paulo anaphunzitsa bwanji pa mfundo yino?”  Sanapembedze Paulo m’malo mwa Mulungu. Sanaganize kuti mau a Paulo anali omwewo ngati mau a Mulungu.  Koma anamkhulupirira Paulo chifukwa anadziwa kuti Paulo sanatsutsane ndi malembo pamena anaphunzitsa.  Ngati Paulo anapereka malangizo ena, anadziwa kuti anayenda pamodzi ndi Baibulo.   

Ndiponso Paulo anatamanda iwo chifukwa anasunga miyambo imene inapatsidwa kwa iwo.  Zindikirani apa kuti Paulo sakutamanda iwo chifukwa anasunga miyambo ya dziko lawo.  Mvetsetsani apa kuti tikulankhula za “ordinance” (mu Chizungu).  Ordinance ndi chinthu chimene chinakhazikitsidwa ndi mfumu kapena akuru m’mpingo choti chichitidwe mokhulupirika.  Miyambo imene inaperekedwa ndi atumwi inali iwiri:  ubatizo ndi mgonero wa Ambuye.  

Tsopano, ngati mufuna kukamba za miyambo yonga “traditions” (mu Chizungu), ndi kuti tikulankhula za zinthu zosiyana.  Ordinance inaikikatu ndi munthu.  Munthu wina ananena kuti chimenecho chichitike ndithu.  Tradition ndi kuti chinthu china chinalikuchitika nthawi zambiri, ndiye tsopano wina angafotokoze kuti, “Chimenechi chinalikuchitika, tsono ifenso tichichite.”  Nthawi zambiri m’Baibulo, miyambo ijayo (ya tradition) ndi yoipa.  Koma nthawi zina, ingakhale yabwino, yonga 2 Ates 2:15.  Paulo anawauza anthu a ku Tesalonika kuti asunge miyambo imene inalandiridwa kuchokera ku mau kapena kalata.  Ndi kuti, Akristu ena angawerenge kapena angauzidwe za machitidwe ndi makhalidwe a Akristu oyamba, ndiye m’menemo Akristu a tsopano angalondole m’mapazi awo.  M’menemo, miyambo ingakhale yabwino. Koma zindikiraninso kuti miyambo yabwino imachokera ku pakamwa pa atumwi kapena makalata awo (malembo).  

1 Akorinto 11:3

“Koma ndifuna kuti mudziwe, kuti mutu wa munthu yense ndiye Kristu; ndi mutu wa mkazi ndiye mwamuna; ndipo mutu wa Kristu ndiye Mulungu.”

Apa, tili ndi dongosolo la ulamuliro.  Ilili ndi lofunikira kwambiri.  Ngati dongosolo lino lidzaonongedwa, zonse zidzagwa.  Ambiri amasindika apa mfundo ya akazi yoti agonjere amuna awo.  Zoona, achichite ndithu.  Koma mukumbukire kuti chimene munthu achifesa, chimenenso adzachituta.  Akazi ambiri amaukira amuna chifukwa amuna ambiri samalabadira mutu wawo, Yesu Kristu.  

Ngati mufuna zonse kuyenda bwino bwino m’nyumba mwanu, onse amayenera kugonjera mutu wake.  Mavuto amabwera chifukwa cha kudzikuza kapena kunyada.  Pamene m’modzi akuganiza kuti ndiye wanzeru kwambiri kuti sakufunika kumvera mutu wake, ndiye akuukira.  

Akazi ena amanena kuti, “Koma, simukudziwa mwamuna wanga.  Si ndiye munthu wabwino…samakhala ndi makhalidwe abwino…zina zotero.”  Chabwino, mwina zimenezo zili zoona…koma chochitikacho chimakhudza bwanji udindo wanu wakugonjera iye?   Tiwerenge 1 Petro 3:1.  Liu loyamba ndi liti?  Ndilo, “Momwemonso…”  Tsono akazi achite monga wina wake…koma afanane ndi ndani?  Petro anafotokoza za anyamata mu mutu 2.  Anawauza kuti agonjera ambuye awo posatengera kuti anali oipa ndi abwino (vss.18).  

Tsono, malangizo anga ndi kuti muchite ziwiri zoti mukhale ndi banja la mtendere.  Poyamba, chotsani kunyada.  Pachiwiri, muchotse umbombo.  Ngati onse akutanganidwa ndi kukondweretsa wina, sangavutitse iye kwambiri!  Koma mavuto amafika pamena wina wayamba kudziganizira yekha!  (Miyambo 13:10, 10:12).

1 Akorinto 11:4

“Mwamuna yense wobveka mutu, popemphera kapena ponenera, anyoza mutu wace.”

Mutu wa amuna opulumutsidwa onse sangaonedwe pa dziko lapansi.  Chifukwa chake tisapfunde mutu wathu.  Pakukhala ndi mutu wobvula, tikusonyeza kuti tilibe mutu wathupi pa dziko lapansi.  Ngati tipfunda mutu wathu, ndi kuti tikunyoza Kristu chifukwa tikusonyeza kuti pali ulamuliro wina pa dziko lapansi umene ukutilamulira ife.  

1 Akorinto 11:5

“Koma mkazi yense wakupemphera, kapena  kunenera, wobvula mutu, anyoza mutu wace; pakuti kuli cimodzimodzi kumetedwa.”
Chochitika chimenechi ndi chosiyana ndi akazi chifukwa iwo onse amakhala ndi amuna ngati mitu yawo.  Ngati mkazi ndiye wosakwatiwa, bambo wake amaimirira mutu wake.  Koma ngati ndiye wokwatiwa, ndiye mwamuna wake ndi mutu.  Chifukwa mutu wake angoneke pa dziko lapansi, akhale ndi mutu wopfundidwa kuti asonyeze ali ndi ulamuliro wapamwamba pa iye.  

Ngati mkazi sakugonjera mwamuna wake, chochitikacho ndicho manyazi kwa mkazi.  Akuukiratu!  Chimodzimodzi, ngati mkazi alibe chophimba cha pa mutu wake, ali ndi manyazi.  Iyeyo akusonyeza pamaso pa onse kuti sakutsatira maulamuliro amene ali mu moyo wake.  

Komanso, kuchokera ku ndimeyi, anthu ena amanena kuti ndi chabwino kwa akazi kuti alalikire m’mpingo.  Mungaone kuti Paulo anatchula kuti akazi ena anganenere!  Koma analankhula za zinthu zimene zikuchitika kunja kwa mpingo.  Simungaone m’chigawo chino choti akazi akunenera m’mpingo.  Paulo sakulankhula za zinthu zimene zimachitika m’mpingo zokha basi, koma zimene zimachitika kuli konse...nthawi zonse!  Kodi mwamuna akhale mutu wa mkazi wake mu mpingo wokha basi, kapena kuli konse?  Kuli konse ndithu! 

Ndi pofunikira kuti tifanizire malembo ndi malembo.  Mu 1 Akor 14:34-35, Paulo ananena kuti akazi akhale chete m’mpingo.  Chimenecho ndi chomveka.  Palibe nthawi imene mumasulire ndime yomveka ndi ndime yosamveka.  Yambani ndithu ndi ndime yomveka, ndiye mungamvetsetse bwino bwino ndime zosamveka.  Tsopano, tadziwa kwambiri kuti akazi akhale chete mu mpingo...palibe chikaiko pa mfundoyo.  Kenaka, Paulo ananena kuti anganenere mu 1 Akor 11.  Tsono, kodi anganenere kuti?  Mu mpingo kodi?  Iai, koma kunja kwa mpingo.  Mu Machitidwe 21:8-9, Filipo anali ndi ana akazi anai amene ananenera.  Koma sanatsogolere chili chonse m’mpingo.  Akazi angalalikire kunja kwa mpingo, palibe vuto.  Koma pamene tikukambirana za zinthu zimene zikuchitika m’kati mwa mpingo, ndi kuti akhale chete.

1 Akorinto 11:6
“Pakuti ngati mkazi sapfunda, asengedwenso; koma ngati kusengedwa kapena kumetedwa kuchititsa manyazi, apfunde.”

Tsono, ngati mkazi safuna kupfunda mutu wake ndi chophimba (chisoti) kapena tsitsi lalitali, ndiye amete kapena kusenga tsitsi lake lonse.  Tsopano, ngati akuganiza kuti kumeta kapena kusenga tsitsi lake padzakhala manyazi, ndi kuti apfunde mutu wake ndithu.  

Zimenezi ndi zobvuta pamene mukambirana za akuda.  Akazi achikuda samakhala ndi tsitsi lomwelo ngati akazi achizunga.  Paulo anagwira ntchito akazi amene anali azungu.  Choncho, anali ndi vuto ndi mitunda yosiyana ya tsitsi (lalifupi ndi lalitali).  Mfundo ya zimenezi ndi zoti akazi asayese kuoneka monga m’mene amuna amaonekera.  Nthawi zina chifukwa cha nthenda kapena chinthu china chake, akazi ayenera kusenga tsitsi lake.  Zochitikazo ndi zapadera, palibe vuto m’menemo.  Koma ngati mkazi akuyesa kuoneka monga m’mene mwamuna amaonekera, ndi kuti akuukira.  Akusonyeza kuti alibe mutu pa dziko lapansi.  Akusokoneza dongosolo la Mulungu mu ndime 3.  

Tsopano, ngati mkazi wachikuda akufunika kusenga tsitsi lake, angabveke mutu wake ndi chisoti pamene afuna kupemphera kapena kuchitira umboni wina wake.  Koma, kungakhale kwabwino ngati azimayi onse angakhale ndi tsitsi limene lili lalitali loposa la amuna.  

1 Akorinto 11:7
“Pakuti mwamuna sayenera kubvala pamutu, popeza akhala fanizo ndi ulemerero wa Mulungu: koma mkazi ali ulemerero wa mwamuna.”
Ndafotokoza posachedwapa kuti amuna akabvula mutu, amasonyeza kuti ulemerero wake sungaoneke.  Akazi amakhala ndi chochitika chosiyana chifukwa amuna ndiwo ulemerero wawo.  Ndinganene kuti amuna ayenera kupereka ulemerero wa kwa Mulungu, osati iye yekha.  Ngati abveka mutu wake, asonyeza kuti ali ndi ulamuliro wosiyana, osati Mulungu, m’menemo sakupereka ulemerero kwa Mulungu.  Chimodzimodzinso ndi azimayi.  Ngati sapfunda mutu wake, akusonyeza kuti alibe mutu wa pa iye.  Sakupereka ulemerero wa kwa mutu wake, ndiye mwamuna wake...(Miyambo 31:23)
Kumbukiraninso kuti mu munda wa Edene, Adamu anayamba ndi fanizo la Mulungu.  Koma atagwa Adamu, anataya fanizo limenelo.  Koma, munthu akapulumuka, amatenganso fanizo la Mulungu.  Tsono, mu 1 Akor 11, chifukwa Paulo akulankhula ndi Akristu, osati osokera, ndi poyenera kunena kuti ndiwo fanizo ndi ulemerero wa Mulungu.  Tikakamba za amuna osapulumutsidwa, alibe Yesu Kristu, tsono alibe mutu!  M’menemo mungadziwe kuti Paulo akufotokozera opulumutsidwa okha mu chigawo chino.

1 Akorinto 11:8
“Pakuti mwamuna sakhala wa kwa mkazi; koma mkazi wa kwa mwamuna.”
Mungawerenge Genesis 2:22, kuti mukhale ndi mafotokozedwe a zimene zikunenedwa apa.  Mulungu akuonetsa kuti mwamuna anayamba kutsogolo kwa akazi, choncho amuna akhale ndi ulemerero wochokera kwa akazi (vs.7).

1 Akorinto 11:9-10
“Pakutinso mwamuna sanalengedwa chifukwa cha mkazi; koma mkazi chifukwa cha mwamuna; chifukwa cha ichi mkazi ayenera kukhala nawo ulamuliro pamutu pace, chifuwka cha angelo.”

Paulo akupitiliza kufotokoza chifuwka chiyani akazi apereke ulemerero kwa amuna awo.  Analengedwa chifukwa cha amuna.  Mulungu amafuna akazi kukhala othangatira kwa amuna awo.  Ngati sakupfunda mutu wake, ndi kuti akusonyeza kuti akuukira.  Ngati akuukira, ndi kuti sakukhala wothangatira!  

Pa mapeto pa ndime 9, Paulo anatchula angelo.  Chifukwa chiyani?  Mungakumbukire kuti mu Genesis 6, ana amuna a Mulungu anaona ana akazi a anthu.  Nthawi yina itapita, angelo (ana amuna a Mulungu) anatenga ana akazi awo.  Chinachitika chiyani?  Anthu akurukuru anabadwa!  Angelo aja anasokoneza ndondomeko ya Mulungu.  Mulungu anafuna mwamuna ndi mkazi kubwera pamodzi kuti akhale ndi ana...osati angelo ndi akazi.  Chochitikachi chitachitika, dziko lonse lapansi linagwa mu machimo onyansa, ndiye Mulungu anaononga zonse.  Mutu wa akazi ukhale mwamuna wake, osati mngelo.  Ngakhale lero, angelo amafunafuna mkazi amene akuukira mwamuna wake.  Chifukwa chiyani?  Afuna kugwilitsa ntchito iye kuti asokoneze ndondomeko ya Mulungu.  Tsono lero, m’malo mwa kukhala ndi amuna kutsogolero zinthu, akazi ambiri akutsogolera.  Akazi ambiri amaukira amuna awo.  Chifukwa chiyani?  Chifukwa akukhudzidwa ndi zauzimu zoipa!  Musaiwale kuti Satana angaoneke ngati mngelo wa kuunika...2 Akor 11:13.

1 Akorinto 11:11-12

“Komanso mkazi sakhala wopanda mwamuna, kapena mwamuna wopanda mkazi, mwa Ambuye.  Pakuti monga mkazi ali wa kwa mwamuna, chomwechonso mwamuna ali mwa mkazi; koma zinthu zonse ziri za kwa Mulungu.”
Paulo anazindikira kuti analikufotokoza kwambiri za ulamuliro umene amuna amakhala nawo pa akazi.  Chifukwa chake Paulo anakumbutsa onse kuti awiriwa (amuna ndi akazi) amafunikira ali yense.  Muyenera kukhala ndi awiri kuti mupange m’modzi!  Inde mkazi anachokera mwa mwamuna.  Koma tsopano, mwamuna ali yense amachokera mwa mkazi.  Tsono, inde amuna, muli ndi mphamvu ndi ulamuliro pa iwo, koma musalakwire mphamvu yanu.  Si ndiwo akapolo anu!  

Pa mapeto a ndime 12, Paulo anasonyeza kuti zonse ziri za kwa Mulungu.  Ndi kuti mwamuna ateteze ndi kukonda mkazi wake chifukwa Mulungu analamulira iye kuchita choncho.  Ndiponso mkazi athangatire ndi kugonjera mwamuna wake chifukwa Mulungu anamulamulira iye choncho.

1 Akorinto 11:13
“Lingirirani mwa inu nokha: Kodi nkuyenera kuti apemphere kwa Mulungu, wosapfunda mutu?”
Ngakhale kwa ine ndekha, nthawi ili yonse ndimaona mkazi wokhala ndi tsitsi lalifupi, ndimaganiza kuti akuukira ulamuliro.  Ndimaganiza kuti akazi aoneke monga akazi, amuna monga amuna.

1 Akorinto 11:14
“Kodi ubadwidwe womwe sutiphunzitsa kuti ngati mwamuna aweta tsitsi chimnyozetsa iye?  Koma ngati mkazi aweta tsitsi, kuli ulemerero kwa iye; pakuti tsitsi lace lapatsidwa kwa iye ngati chophimba.”

Paulo akufotokoza za zinthu zimene mungazindikire ndi chikumbo mtima chanu.  Simukufunika Baibulo kapena mlaliki kuti mudziwe amuna akhale ndi tsitsi lalifupi.  Chimodzimodzi, chimaoneka mwachizolowezi kuti akazi akhale ndi tsitsi lalitali.  

Rastafarians amaganiza kuti akutsatira Samsoni pakuweta tsitsi lawo.  Koma amaiwala kuti Samsoni anali Myuda.  Tingaone momveka kwambiri kuti ndi manyazi kwa amuna kukhala ndi tsitsi lalitali.  Tsono chifukwa chiyani Ayuda mu Chipangano Chakale anali ndi tsitsi lalitali?  Mu Levitiko 19:27, amuna achiYuda anauzidwa ndi Mulungu kuti akhale ndi tsitsi lalitali.  Chifukwa chiyani?  Chifukwa Mulungu anafuna anthu ake kuoneka osiyana ndi anthu onse a dziko lapansi.  Ngakhale Mulungu anafuna kuchepetsa anthu ake (Deut 8:3) mu nthawi imene anali mu chipululu.  Tsono, pakukhala ndi tsitsi lalitali, anthu onse anakhoza kuzindikira mofulumira kuti awawa ndi osiyana.  Mu Chipangano Chatsopano, timaoneka osiyana kwa dziko lapansi chifukwa cha makhalidwe auzimu athu.  Mu Chipangano Chakale, anthu a Mulungu, Israyeli, anaoneka osiyana kwa amitunda chifukwa cha makhalidwe athupi awo.  

Ndiponso, tingaone kuti tsitsi lalitali la akazi ndi chophimba chake.  Mipingo yina imaphunzitsa kuti akazi abvala chophimba, kapena nsalu, kapena chisoti, nthawi ili yonse amalowa mu mpingo.  Si choncho.  Mpingo wa Mulungu ulibe malamulo amenewo.  Ngati amakhala ndi tsitsi lalitali, chophimba chilipo.

1 Akorinto 11:16

“Koma akaoneka wina ngati wotetana, tiribe makhalidwe otere, kapena ife, kapena Eklesia wa Mulungu.”
Tsopano, ngati wina safuna kutsatira makhalidwe amenewa, asachotsedwe m’mpingo.  Angapembedzebe, koma adzaoneka wachilendo, basi.  Ngati afuna kukhala mboni yabwino ya Yesu Kristu, malangizo anga ndi akuti atsatire zimenezi, koma pa mapeto, ndi chisankho chake.  Tisapange chinthu chosafunikira kukhala chofunikira.  Ndi kuti, tikhale ndi muyeso wabwino.  Musasindike zazing’ono!  

1 Akorinto 11:17

“Koma pakulalikira ichi sinditama inu, popeza simunsonkhanira chokoma, koma choipa.”

Akristu aja, pamene anasonkhana, anafuna kulandira matamando ndi ulemerero kuchokera kwa anthu ena (1 Akor 14:26).  Anthu ambiri amaganiza kuti achita chabwino chifukwa amapita ku tchalitchi.  Si choncho. Choyamba, ngati mukupita ku tchalitchi lolakwa, mukudzipweteka nokha kwambiri koposa kudzithandiza.  Chachiwiri, mungapite ku mpingo, koma ngati simukulabadira, zophindulitsa zija sizidzakuthandizani inu.  Ambiri amapita ku mpingo chifukwa amafuna kuoneka ngati munthu wabwino.  Amafuna kukhala ndi ulemu wochokera kwa anzawo.  Amadziwa kuti ngati sakadapita ku mpingo, ena adzatonza iwo.  

Akristu oyamba, pamene anasonkhana pamodzi, anachita chiyani? 

1) Anakumana ndi Yesu Kristu...(Yoh 20:19)

2) Analandira Mzimu Woyera...(Yoh 20:22)

3) Anapemphera (Mach 1:14)

4) Anasanthula malembo (Mach 2:42)

5) Anayanjana (Mach 2:42)

6) Ananyema mkate (Mach 2:42)

7) Anabatiza okhulupirira (Mach 2:41)

8) Anatenga mgonero wa Ambuye (1 Akor 11:26)

Mu chigawo chathu mu 1 Akor 11, timapeza kuti Paulo anatchula zinthu zitatu zimene zinachitika pakati pa Akorinto aja zoti zinali zoipa.  

1) Analekana (11:18)

2) Anali ndi mipatuko (11:19)

3) Analakwira mgonero wa Ambuye (11:20)

1 Akorinto 11:18
“Pakutitu poyamba posonkhana inu mu Mpingo, ndimva kuti pakhala malekano mwa inu; ndipo ndibvomereza penapo.”
Ilili ndi vuto loyamba limene Paulo anatchula m’buku la Akorinto (1:12).  Anthu ena anaganiza kuti chifukwa anaphunzitsidwa ndi Paulo, anali apadera oposa ena amene anaphunzitsidwa ndi Petro.  Paulo anawafotokozera iwo onse kuti ife tonse, timachokera kwa Kristu...tsono mwa Kristu, palibe tsankhu m’menemo.  Thupi la Kristu lisakhale ndi malekano omwewo.  

Malekano amachitika chifukwa Akristu sanakhwime (1 Akor 3:1-3).  Mungakhale ndi Akristu osakhwima, amabwera ku mpingo, kenaka amaganiza kuti alamulire zinthu chifukwa amakhala ndi zaka zambiri kapena maphunziro ambiri oposa ena.  Zisakhale choncho!  

***Nthawi yina, mamembala ena analimbana chifukwa wina anafuna piano ya mpingo kuikidwa pa mbali ya manja, koma winayo anafuna kuti iyikidwe pa mbali ya manzere.  Tsono anali ndi malekano m’mpingo chifukwa cha chinthu chachitsiru.  Tinaona kale kuti opulumutsidwa ena anakangana kwambiri chifukwa munthu watsopano anatenga mpando wake mu mpingo.  Chopusa ndithu!

Makamaka, malekano amachitika pamene membala wina amaganiza kuti akhale ndi ntchito kapena udindo wina mu mpingo, koma wina wake walandira.  Ndiye membalayo angabwere kwa mbusa kuti amfotokozere iye kuti wina wakeyo ndiye woipa...sali wokhulupirika...samachitira umboni...zina zotero.  

1 Akorinto 11:19
“Pakuti kuyenera kuti pakhale mipatuko mwa inu, kuti iwo obvomerezedwa aonetsedwe mwa inu.”

Apapa, mukhale osamalira kwambiri chifukwa ndi Chichewa, mungataye choonadi china.  Kuchokera ku Chizungu, Baibulo limatifotokozera kuti kapena mipatuko iyo ibvomerezedwe kapena anthu ophunzitsa mipatukoyo abvomerezedwe.  Mungamvetsetse ndimeyi njira ili yonse pochokera ku Chizungu.  Koma apa, Chichewa ichi chimatiuza kuti iwo (monga anthu) abvumbulutsidwe.  Chabwino, si cholakwa, koma mulibe choonadi chonse m’menemo.  

Tsono mungazindikire apa kuti Paulo anazindikira kuti mpingo ukhale ndi mipatuko yina.  Vuto limeneli linalikuchitika kwambiri kuchokera ku nthawi ya Paulo kufikira lero lino.  Tilibe nthawi mu khalasi lino lakuphunzira mbiri yonse ya mpingo.  Koma, mungazindikire kuti timakhala ndi mipingo yambiri yosiyana-siyana mu masiku anowa chifukwa Akristu ambiri sangasiyanitse pakati pa choonadi ndi mipatuko.  Pamene mipatuko inayamba kuchuruka, mu nthawi yomweyo mipingo inachurukanso.  Monga ndanena kale, tilibe nthawi yakufotokozera za mpatuko uli wonse umene unayamba mu nthawi imeneyo, koma tingadziwe ifeyo, tiyenera kuchita chiyani ngati tizindikire mpatuko wina kuchitika pakati pathu.  

Ndi udindo wathu woti tisonyeze kapena kubvumbulutsa mipatuko.  Chimenecho ndi chifukwa chake nthawi zambiri m’mpingo mwathu mumandimva ine kulalikira ndi kulankhula za ziphunzitso za mipingo yosiyana-siyana.  Mukhale ozindikira za zolakwa zawo zoti mungasiyanitse pakati pa mipatuko ndi choonadi.  

Awawa ndi malangizo a Paulo pa mfundoyi.  Aroma 16:17...1 Tim 6:3-5 (Chichewa chinaononga ndime 5 imene imanena kuti mupotolokire iwo.  Tito 1:9-11...Mach 17:11.

1 Akorinto 11:20

“Chifukwa chace, pakusonkhana inu pamodzi sikutheka kudya mgonero wa Ambuye.”

Paulo anatchula m’ndime 19 za mipatuko yina.  Mu masiku oyamba a mpingo, anthu ena anaphunzitsa molakwa za mgonero wa Ambuye.  Anaphunzitsa kuti anthu atenge mgonerowo sabata ili yonse ndiponso kuti mkate uja ndiwo thupi leni leni la Kristu.  Tsono mu chigawo chino, Paulo anasonyeza vuto lawo mu ndime 20.  Mu ndime 21-22, amafotokoza chiphunzitso chonyenga chawo.  Ndiye mu ndime 23-34, Paulo amafotokoza za njira yoyenera yakutengera mgonero wa Ambuye.  

Apa, mu ndime muno, Paulo akunena kuti cholinga chakutengera mgonero wa Ambuye chisakhale cholinga chofunikira kwambiri pamene mukusonkhana pamodzi.  Simunasonkhane kuti mudyere pamodzi mgonerowo.  Ngati mukusonkhana, mungachite choncho, palibe vuto, koma chisakhale chifukwa chofunikira kwambiri choposa chili chonse.  

1 Akorinto 11:21-22
“Pakuti pakudyaku yense athanga watenga mgonero wace wa yekha, ndipo wina ali ndi njala, ndi wina aledzera.  Nanga mulibe nyumba za kudyeramo ndi kumweramo?  Kapena kodi munyoza Eklesia wa Mulungu, ndi kunyoza iwo amene alibe kanthu?  Ndidzanena chiyani kwa inu?  Kodi ndidzatama inu m’menemo?  Sindikutamani.”
Akorinto aja anali ndi ndondomeko yolakwa pamene anatenga mgonero wawo.  Anaganiza kuti pakubweretsa chakudya chawo cha iwo okha ndi kudyera pamodzi mu mpingo, akudya mgonero wa Ambuye.  Paulo anasonyeza momveka mu ndime 21 kuti anabweretsa mgonero wace wa yekha...osati wa Ambuye.  Tsono Akristu aja anaganiza kuti nthawi ili yonse anabwera ku mpingo, abweretse chakudya china choti adye mgonero wa Ambuye.  Analakwa kwambiri.  

Paulo anadzudzula iwo chifukwa anthu ena sanakhoze kubweretsa chakudya china, tsono anangokhala ndi kuyang’ana enawo pamene anadya chakudya chawo.  M’menemo, ananyoza anthu amene analibe kanthu. 

***Ngakhale kunoko, aMalawi onse amagwilitsa ntchito mwambo womwewo.  Ngati wina alibe chakudya, musadye pamaso pake pokhapokha mufuna kugawira china. 

***Mhango...mu galimoto yanga ndi mpunga wake.

Ananyoza anthu, komanso ananyoza mpingo wa Mulungu.  Pakubweretsa chakudya chawo cha iwo okha ku mpingo, anasindika zathupi m’malo mwa zauzimu.  Pamene mukubwera ku mpingo, ndi kuti mudyetsedwe mwauzimu, osati mwathupi.  Ngakhale Paulo anatchula kuti m’mpingo wa Mulungu, tikhale ndi makhalidwe oyenera.  

(Kapena ena angadandaule za liu la “aledzera” mu ndime 21.  Kuledzera [kuchokera ku Chizungu] kumatanthauza “kudzazidwa”.  Ngati wina wamwa mowa kwambiri, aledzera kapena tinganene akudzazidwa ndi mowa.  Chimodzimodzi, ngati wina wadya kwambiri, akuledzera kapena akudzazidwa ndi chakudya.  Munomo, Paulo akukamba za kudya ndi kumwa, inde...koma mukumbukire kuti pakutenga chakumwa chili chonse kwambiri, angadzazidwe nacho.  Sikutanthauza kuti anamwa mowa kapena vinyo m’mpingo.  Muwerenge Mlaliki 10:17.)

1 Akorinto 11:23-25

“Pakuti ine ndinalandira kwa Ambuye, chimenenso ndinapereka kwa inu, kuti Ambuye Yesu usiku uja anaperekedwa, anatenga mkate; ndipo m’mene adayamika, ananyema, nati, Ichi ndi thupi langa la kwa inu; chitani ichi chikhale chikumbukilo changa.  Koteronso chikho, chitatha chakudya, ndi kuti, Chikho ichi ndi pangano latsopano m’mwazi wanga; chitani ichi, nthawi zonse mukamwa, chikhale chikumbukilo changa.”
Mungazindikire apa kuti Paulo ndi Akristu oyamba aja sanakhulupirire kuti mkate ndi chikho (kapena vinyo watsopano) zinali thupi ndi mwazi za Yesu Kristu.  Anaphunzitsidwa kuti zimenezo zinali zithunzi kapena zikumbukilo basi (kapena tinganene zikumbutso).  Pamene opulumutsidwa akutenga mgonero wa Ambuye, akumbukire imfa ya Yesu Kristu.  Tikumbukira kuti anamwa zowawa zazikuru chifukwa cha machimo athu.  Tikumbikire kuti thupi lake linaphwanyika pa mtanda.  Tilingalire za mwazi wake.  Tikumbukire nthawi imene anakwapulidwa m’malo mwathu...pamene analandira mikwingwirima yake.  Tiganizire nthawi imene anamenyedwa kawirikawiri ndi asilikari amenewo chifukwa cha mphulupulu zathu.  

1 Akorinto 11:26
“Pakuti nthawi zonse mukadya mkate uwu ndi kumwera chikho, mulalikira imfa ya Ambuye kufikira akadza Iye.”
Inde, tikumbukire zowawa zake, komanso tikumbukire kuti Yesu Kristu adzabweranso.  Kapena mungafunse, “Chifukwa chiyani mgonero wa Ambuye umakumbutsa ife za kudza kachiwira kwa Kristu?”  Funso labwino...Mu Mateyu 26:29, Yesu analonjeza kuti sadzamwanso kufikira nthawi imene adzapezekanso mu ufumu wa Atate wake...ufumu umenewo udzakhazikitsidwanso pa dziko lapansi atabweranso Yesu.  Tsono, chifukwa cha lonjezo lake, tingalingalire za kubwera kwake pamene tikutenga mgonero wa Ambuye.  

Komanso mu ndime yino, mungaone kuti Akristu sanalamuliridwe ndi Paulo kapena mtumwi ali yense kuti atenge mgonero wa Ambuye sabata ili yonse.  Baibulo limati, “...mukadya...”  Ndi kuti sitinauzidwe m’malembo kangati titenge mgonero wa Ambuye.  Koma nthawi ili yonse timautenga, tikumbukira ziwirizo...imfa ndi kubwera kwake.  

1 Akorinto 11:27
“Chifukwa chace yense amene akadya mkate, kapena akamwera chikho cha Ambuye kosayenera, adzakhala wochimwira thupi ndi mwazi wa Ambuye.”
Ndi pofunikira apa kuti mukumbukire mu ndime 24-25, Paulo wangotiuza kuti mgonero wa Ambuye uli ndi mkate ndi chikho, osati thupi ndi mwazi wa Yesu.  Mkate ndi chikho ndizo zithunzi kapena zikumbutso basi.  Tsopano, Paulo akunena kuti ngati wina atenga mgonerowo kosayenera, akuchimwira thupi ndi mwazi wa Ambuye.  Akunena zimenezi chifukwa chiyani?

Munaona kale kuti ngati wina afuna kunyoza wina, angapachike chithunzi cha wina wake, ndiye angaponya mibvi ku chithunzicho.  Kodi akupweteke munthuyo?  Iai.  Koma akunyoza iye pakuponya mibvi imeneyo.  Ngati muli ndi fano la Kamuzu Banda kwina kwake, ndiye munthu wina atenga zolembera ndipo amajambula ndi kulembapo zoipa zambiri...kodi akupweteka aBanda?  Iai, koma akumnyoza m’menemo.  Chimodzimodzi apa.  Mulungu anatisiya zithunzi za imfa ya Yesu Kristu.  Mkate ndi chikho ndi zithunzizo.  Ngati Mkristu wina atenga mkate ndi chikho popanda kudzikonza yekha moyenera poyamba, akunyoza thupi ndi mwazi, chifukwa zithunzi zija zikuimirira thupi ndi mwazi.

Tsono, musatenge mgonero “kosayenera”.  Kodi Paulo anatanthauza chiyani ponena “kosayenera”?

1 Akorinto 11:28

“Koma munthu adziyese yekha, ndi kotero adye mkate, ndi kumwera chikho.”
Ngati mufuna kutenga mgonero wa Ambuye koyenera, ndi kuti mudziyese nokha pakubvomereza machimo anu kwa Mulungu monga mwa 1 Yohane 1:9.  Ngati wina akuweruza kapena kuyesa chochitika china, akutani?  Akunena ngati chochitikacho chinali chabwino kapena choipa.  Ngati mudziweruza kapena kudziyesa yekha, ndi kuti akunena kwa Ambuye, “Ambuye, chochitika chimenechi ndi choipa, pepani, ndikhululukireni.”  M’menemo akudziweruza yekha.  

1 Akorinto 11:29-30

“Pakuti iye wakudya ndi wakumwa, adya namwa chiweruziro kwa iye yekha, ngati sazindikira thupilo.  Chifukwa chace ambiri mwa inu afoka, nadwala, ndipo ambiri agona.””
Ngati safuna kudziyesa yekha, Mulungu adzamweruza iye m’malo mwake.  Koma pamene Mulungu aweruza wina, amlanga ndithu.  Mulungu amlanga iye chifuwka akunyoza thupi ndi imfa ya Kristu Yesu Ambuye wathu.

Zilango zina za Mulungu zatchulidwa mu ndime 30.  Akristu ena amanena kuti nthenda ili yonse imachokera kwa Satana.  Koma mungaone mu ndime yino yoti Mulungu angapereke mathenda ena.

1 Akorinto 11:31

“Koma ngati tikadadzizindikira tokha sitikadaweruzidwa.”

Ndime yino ingakhudze ife mu njira ziwiri.  Poyamba, pa nthawi yathu ya pansi pano, ngati tidziyesa tokha, sitidzakhala ndi mavuto otchulidwa m’ndime 30.  Ngati wopulumutsidwa adzachimwachimwa popanda kulapa ndi kubvomereza machimo ake, adzataya chiyanjano chake ndi Mulungu KOMANSO angataye umoyo wake (adzadwala).  Koma, pakubvomereza machimo ake tsopano, Mulungu sadzafunika kumlanga iye.  

Ndiponso, tinganene kuti ngati wopulumutsidwa adzabvomereza machimo ake m’nthawi imene ali pa dziko lapansi, ndi kuti akadzafikira mpando woweruza wa Kristu, sadzapezanso machimo amenewo.  Ngati mwabvomera kale kuti machimo anu ndi oipa, Mulungu sadzafunikanso kukuuzani kuti ndi oipa.  Munadziweruza kale.  

1 Tim 5:24 imafotokoza bwino bwino pa mfundo yachiwiriyi.

1 Akorinto 11:32
“Koma poweruzidwa, tilangidwa ndi Ambuye, kuti tingatsutsidwe pamodzi ndi dziko lapansi.”
Ngati munthu sadzadziyesa yekha, ndi kuti Ambuye ayenera kumlanga.  Kapena munazindikira ichi kale kuti munthu wosapulumutsidwa angachimwe kwambiri, angabe, anganame, angachite chigololo, koma chikuoneka ngati palibe chilango chimene chimafika pa iye.  Ndipo mungakhale ndi Mkristu wina amene amayendayenda ndi Ambuye, koma kamodzi wapatuka, ndiye Ambuye amlanga iye mofulumira.  Zingatheke bwanji?

Mukumbukire kuti anthu osabadwa mwatsopano ndiwo ana a mdierekezi.  Ngati m’modzi wa ana ake akuipa, ndi kuti atate wawo adzasamalira iwo kwambiri kuti asachoke m’machimo awo.  Koma ngati mwana wina wa Mulungu afuna kuipa, Mulungu ayenera kupanga iye kukhala chitsanzo kwa onse kuti Mulungu samalola zoipa zake.  Pakulanga mwana woipa, Mulungu angamuthandize kuti achoke m’machimo ake.  

Koma ngakhale m’masiku anowa, Akristu ambiri akulangidwa ndi anthu a dziko lapansi chifukwa amakhala chimodzimodzi ndi anthu a dziko lapansi.  Wosapulumutsidwa akachita chigololo, angapeze edzi.  Chimodzimodzi wopulumutsidwa wina akachita chigololo, angapeze nthenda yomweyo.  M”menemo, Mulungu akulanga iye monga wosapulumutsidwa, koma m’nthawi yomweyo, akutsutsidwa ndi dziko lapansi.  

M’mau omveka, tinganene kuti Ambuye amalanga Akristu amene akuchimwa kuti akhale osiyana ndi anthu a dziko lapansi.  

1 Akorinto 11:33

“Chifukwa chace, abale anga, posonkhanira kudya, lindanani.”

Paulo akunena kuti Akristu onse atenga mgonera wa Ambuye pa nthawi imodzi mu nthawi ya mapemphero.  Ngakhale ifeyo, timachita choncho mu mpingo mwathu.  Pakudyera pa nthawi imodzi, zonse zikuchitika koyenera ndi kolongosoka.

1 Akorinto 11:34
“Ngati wina ali ndi njala adye kwawo; kuti mungasonkhanire kwa chiweruziro.  Koma zotsalazo ndidzafotokoza pakudza ine.”
Mu ndime 33, akukamba za mgonero wa Ambuye.  Koma apapa, kukamba za kunyema mkate.  Kumbukirani kuti Akristu aja anasonkhanira pamodzi ndiye ali yense anatenga chakudya chake cha yekha m’malo mwa kutenga mgonero wa Ambuye mu choonadi.  Tsono Paulo akunena kuti ngati muli ndi njala, musadye m’mpingo, komano pitani ku nyumba kwanu.  Ngati mudya chakudya chanu cha inu nokha pamaso pa abale ena amene alibe chili chonse, mukunyoza iwo ndiponso mpingo wa Mulungu.  M’menemo mudzalandira chiweruziro kapena chilango chochokera kwa Ambuye.  

Tingazindikire kuti panali zinthu zina zimene zinayenera kusamaliridwa, koma Paulo anafuna kudikira kuti akonze zimenezo pamene anafika ku Korinto.  Zina zingasamaliridwe bwino koposa pamene mulipo m’malo mwa kulemba kalata kapena kuimbira foni.  Makamaka ndi zakuya...mufuna kukhala pamaso pawo kuti mungafotokoze ndi kuyankha mafunso awo chifukwa mwadziwa kuti adzakhala nawo.  

